ದೊಡ್ಡೇರಿ ಕದನ: ಶಬ್ದ ಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾಬದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ದೊಡ್ಡೇರಿ ಕದನ : ಚರಿತ್ರೆ ಮತ್ತು ಜಾನಪದಗಳ ನೆಲೆಯಲ್ಲಿ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಪ್ರೊ. ಲಕ್ಷ್ಮಣ್ ತೆಲಗಾವಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತದೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಮತ್ತು ಶ್ರೀ ಕೆ.ಎಲ್. ರಾಜಶೇಖರ್ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ದೊಡ್ಡೇರಿ ಕದನ (೧)
೧. ದೊಡ್ಡೇರಿ ಕದನ: ಚಿತ್ರದುರ್ಗ ಚರಿತ್ರೆಯ ರೋಚಕ ಅಧ್ಯಾಯ
ಚಿತ್ರದುರ್ಗದ ಪ್ರಸಿದ್ಧ ದೊರೆ ಬಿಚ್ಚುಗತ್ತಿ ಭರಮಣ್ಣ ನಾಯಕನ (೧೬೮೯-೧೭೨೧) ಅವಧಿಯಲ್ಲಿ ನಡೆದ ದೊಡ್ಡೇರಿ ಕದನವು ದಕ್ಷಿಣಭಾರತದ ಇತಿಹಾಸ ಪುಟದಲ್ಲಿ ತನ್ನದೇ ಪ್ರಾಮುಖ್ಯತೆ ಪಡೆದುಕೊಂಡಿದೆ. ಅಲ್ಲದೆ, ಕರ್ನಾಟಕದಲ್ಲಿ ಮರಾಠರ ಸೇನಾಪತಿ ಸಂತಾಜಿ ಪ್ರಾಮುಖ್ಯತೆ ಪಡೆದುಕೊಂಡಿದೆ. ಅಲ್ಲದೆ, ಕರ್ನಾಟಕದಲ್ಲಿ ಮರಾಠರ ಸೇನಾಪತಿ ಸಂತಾಜಿ ಘೋರ್ಪಡೆ ನಡೆಸಿದ ಯುದ್ಧಗಳಲ್ಲೆ ಇದು ಹೆಮ್ಮೆಪಡುವಂಥಾದ್ದೆಂದು ಭಾವಿಸಲ್ಪಟ್ಟಿದೆ. ಮರಾಠರು ಮತ್ತು ಮೊಗಲರ ಸೇನೆಯು ಚಿತ್ರದುರ್ಗದ ಗಡಿಭಾಗದ ಪ್ರದೇಶವಾದ ದೊಡ್ಡೇರಿಯಲ್ಲಿ (ಚಳ್ಳಕೆರೆ ತಾಲ್ಲೂಕು) ನಡೆಸಿದ ಹೋರಾಟದಲ್ಲಿ ಭರಮಣ್ಣ ನಾಯಕ ಹಾಗೂ ಈತನ ಮಗ ಹಿರೇಮದಕರಿನಾಯಕರು ಭಾಗವಹಿಸಿದ್ದುದು ವಿಶೇಷ. ದೊಡ್ಡೇರಿಯನ್ನು ಉಳಿಸಿಕೊಳ್ಳುವಲ್ಲಿ ಈ ನಾಯಕ ಪ್ರಯಾಸಪಡಬೇಕಾಯಿತು. ಮರಾಠೀ, ಫಾರ್ಸೀ ಮತ್ತು ಕನ್ನಡ ಆಕರಗಳು ಈ ದೊಡ್ಡೇರಿ ಕದನವನ್ನು ವಿವರವಾಗಿ ನಿರೂಪಿಸುತ್ತವೆ. ಇದರಿಂದ ಈ ಕದನಕ್ಕಿರುವ ಮಹತ್ವವು ಮನದಟ್ಟಾಗುತ್ತದೆ. ಸಮಕಾಲೀನ ಫಾರ್ಸೀ ಕೃತಿ ‘ಮಾಸಿರ್-ಇ-ಅಲಂಗೀರಿ’ (ಸಾಖಿ ಮುಸ್ತಾದ್ ಖಾನ್), ಆ ನಂತರದ ‘ಮುಂತಖಾಬ್-ಉಲ್-ಲುಬಾಬ್-ಇ-ಮುಹಮ್ಮದ್‌ಶಾಹಿ’ (ಖಾಫಿಖಾನ್); ಮರಾಠೀ ಭಾಷೆಯಲ್ಲಿರುವ ‘ಶಿವಚರಿತ್ರಪ್ರದೀಪ’, ‘ಜೇಢೆಶಕಾವಲಿ’ ಮೊದಲಾದವು ದೊಡ್ಡೇರಿ ಕದನದ ಬಗೆಗೆ ಪ್ರಸ್ತಾಪಿಸುವುದು ಗಮನಾರ್ಹ. ಆಧುನಿಕ ಇತಿಹಾಸಕರರೂ ತಮ್ಮ ಮರಾಠೀ ಹಾಗೂ ಆಂಗ್ಲಭಾಷಾ ಕೃತಿಗಳಲ್ಲಿ ಈ ಕದನ ಕುರಿತು ಸ್ವಲ್ಪಮಟ್ಟಿಗಾದರೂ ವಿವರ ನೀಡಿದ್ದಾರೆ. ಈ ಕದನವನ್ನು ವರ್ಣಿಸುವ ಜನಪದ ಕಥನಗೀತೆಯೊಂದು ಕನ್ನಡಭಾಷೆಯಲ್ಲಿದೆ. (ಈ ಕುರಿತು ಮುಂದೆ ಪ್ರಸ್ತಾಪಿಸಿದೆ).
೧೬೯೨ರ ವೇಳೆಗೆ ಮರಾಠಾ ಸೇನೆಯು ಗುಲಬರ್ಗಾ ಪರಿಸರದಲ್ಲಿ ತಲೆಹಾಕಿತು. ಇದೇ ವೇಳೆಗೆ ಸಂತಾಜಿ ಘೋರ್ಪಡೆಯೂ ತನ್ನ ದಂಡಿನೊಡನೆ ಕರ್ನಾಟಕದಲ್ಲಿ ಮೊಗಲರ ಮೇಲೆ ದಾಳಿ ನಡೆಸತೊಡಗಿದ್ದ. ಹಲವಾರು ಹೆಸರಾಂತ ಮೊಗಲ್ ಸರದಾರರು/ಸೇನಾನಿಗಳು ಅವನ ಕೈಯಲ್ಲಿ ಸೋಲನ್ನನುಭವಿಸಿದರು. ಸಂತಾಜಿಯು ಜಿಂಜಿಯಲ್ಲಿದ್ದ ಶಿವಾಜಿಯ ಇನ್ನೊಬ್ಬ ಮಗ ರಾಜಾರಾಮನನ್ನು ಸುರಕ್ಷಿತವಾಗಿರುವಂತೆ ನೋಡಿಕೊಳ್ಳಲು ಹಾಗೂ ಕರ್ನಾಟಕದಲ್ಲಿ ಔರಂಗಜೇಬನ ಸೇನೆಯನ್ನು ಎದುರಿಸಲು ಮಹಾರಾಷ್ಟ್ರದಿಂದ ಅಲ್ಲಿಗೆ ಬಂದಿದ್ದ. ಮರಾಠಾ ಸರದಾರರಿಗೆ ಒಗ್ಗಿ ಹೋಗಿದ್ದ ಗನೀಮ (ಕೊಳ್ಳೆಹೊಡೆಯುವ) ಯುದ್ಧದಲ್ಲಿ ನಿಷ್ಣಾತನಾಗಿದ್ದನೆಂದೂ ಕೊಪ್ಪಳ ಇವನ ಜಹಗೀರಾಗಿದ್ದಿತೆಂದೂ ವ್ಯಕ್ತಪಡುತ್ತದೆ. ೧೬೯೫ ಅಕ್ಟೋಬರ್-ನವೆಂಬರ್ ತಿಂಗಳಿನಲ್ಲಿ ಸಂತಾಜಿಯು ಜಿಂಜಿಯಿಂದ ಹಿಂದಿರುಗಿದನಲ್ಲದೆ, ಮೊಗಲರಿಗೆ ಸೇರಿದ ಕರ್ನಾಟಕದ ಪ್ರದೇಶಗಳನ್ನು ಕೊಳ್ಳೆಹೊಡೆಯ ತೊಡಗಿದ. ಈ ಕಾರಣಕ್ಕಾಗಿಯೇ ಬಿಜಾಪುರ ಗಡಿಪ್ರದೇಶವನ್ನು ರಕ್ಷಿಸಲು ಔರಂಗಜೇಬನಿಂದ ನೇಮಿಸಲ್ಪಟ್ಟಿದ್ದ ಹಿಮ್ಮತ್‌ಖಾನನು ಸಂತಾಜಿಯ ಬೆನ್ನುಹತ್ತಿದ. ಆಗ ಇಸ್ಲಾಂಪುರಿ (ಭೀಮಾತೀರದ ಬ್ರಹ್ಮಪುರಿ) ಎಂಬಲ್ಲಿ ಬಿಡಾರಹೂಡಿದ್ದ ಔರಂಗಜೇಬನಿಗೆ ಸಂತಾಜಿ ತನ್ನ ಅಧೀನದ ಪ್ರದೇಶಗಳಲ್ಲಿ ಕೊಳ್ಳೆಹೊಡೆಯುತ್ತಿದ್ದುದು ತಿಳಿದಿತ್ತು; ಹಾಗೂ ಸಂತಾಜಿ ಕೊಳ್ಳೆಹೊಡೆದ ದೊಡ್ಡಪ್ರಮಾಣದ ಹೇರುಗಳನ್ನು ಮೈಸೂರು ಸಂಸ್ಥಾನದ ವಾಯುವ್ಯದ ಕಡೆಗೆ, ಮುಖ್ಯವಾಗಿ ಅವನ ಜಹಗೀರಾದ ಕೊಪ್ಪಳದ ಕಡೆಗೆ ತ್ವರೆಯಿಂದ ಸಾಗಿಸುತ್ತಿದ್ದದೂ ಗಮನಕ್ಕೆ ಬಂದಿತ್ತು. ಸಂತಾಜಿಯನ್ನು ಸೋಲಿಸಿ ಕೊಂದುಹಾಕಲು ಆತ ಕೆಲವಾರು ಮಂದಿ ದಖ್ಖನ್ ಸರದಾರರನ್ನು ನೇಮಿಸಿದ; ಹಾಗೂ ಅವರನ್ನು ಯುವರಾಜ ಕಾಮ್‌ಬಕ್ಷ್‌ನ ಸೇನೆಯೊಡನೆ ಸೇರಿಸಿದ.
ಈ ವೇಳೆಗಾಗಲೇ ಸಂತಾಜಿಯು ಕರ್ನಾಟಕದತ್ತ ಸಾಗಿ ಮಾರ್ಗದಲ್ಲಿಯ ಊರುಗಳನ್ನೂ ಹಳ್ಳಿಗಳನ್ನೂ ಲೂಟಿಮಾಡತೊಡಗಿದ್ದ; ಆಸ್ತಿಪಾಸ್ತಿಗಳಿಗೆ ಬೆಂಕಿಹಚ್ಚಿ ಅವಾಂತರ ಮಾಡ ತೊಡಗಿದ್ದ. ಇದರಿಂದ ಇನ್ನಷ್ಟು ಕ್ರುದ್ಧನಾದ ಔರಂಗಜೇಬನು ಸಂತಾಜಿಯನ್ನು ಸದೆಬಡಿಯಲು ನಿಯೋಜಿಸಿದ ಸೇನೆಯ ಸಂಖ್ಯೆ ೫,೦೦೦. ಆದರೆ ಆತ ತನ್ನ ಲಿಖಿತ ಆದೇಶದಲ್ಲಿ ತೀವ್ರತೆಯನ್ನು ಮನಗಾಣಿಸುತ್ತದೆ. ಮೊಗಲರ ಪರವಾಗಿ ಕರ್ನಾಟಕದ ಫೌಜುದಾರ್ ಹಾಗೂ ಸಿರಾಪ್ರಾಂತ್ಯದ ಅಧಿಕಾರಿಯೂ ಆಗಿದ್ದ ಸೈಯದ್ ಖಾಸಿಂಖಾನನಿಗೆ ಸಂತಾಜಿಯನ್ನು ಎದುರಿಸುವಂತೆ ಸೂಚಿಸಲಾಯಿತು. ಖಾಸಿಂಖಾನನಾದರೊ ಅತ್ಯುತ್ತಮ ಸೇನೆಯನ್ನೂ ಫಿರಂಗಿದಳವನ್ನೂ ಹೊಂದಿದ್ದವನು. ಮೊಗಲರ ಸಂಯುಕ್ತಪಡೆ ಸಂತಾಜಿ ಬರುವ ಮಾರ್ಗವನ್ನು ಗುರುತಿಸಿ, ಹನ್ನೆರಡು ಮೈಲಿಗಳಷ್ಟು ದೂರದಲ್ಲಿದ್ದುಕೊಂಡು ಅವನನ್ನು ಖಾನಜಾದ್‌ಖಾನ್ (ಇಮ್ಮಡಿ ರುಹುಲ್ಲಾಖಾನ್)ಎಂಬ ಇನ್ನೋರ್ವ ಸರದಾರನು ತನ್ನ ಸೇನೆಯೊಡನೆ ಖಾಸಿಂಖಾನನೊಡನೆ ಸೇರಿಕೊಂಡ.
ಮೊಗಲರು ತಮ್ಮ ಬಲಿಷ್ಠ ಸೇನೆಯೊಡನೆ ರಣಾಂಗಣಕ್ಕಿಳಿದುದೇನೊ ಸರಿ. ಆದರೆ ವಾಸ್ತವದಲ್ಲಿ, ಇತಿಹಾಸಕಾರರು ಗುರುತಿಸುವಂತೆ, ಸೇನೆಯ ನೇತೃತ್ವ ವಹಿಸಿದ್ದ ಖಾಸಿಂಖಾನನ ಅಧಿಕಾರ ಆತನ ಅಧೀನದ ಸೇನಾಪಡೆಯ ಆಚೆಗೆ ಚಲಾವಣೆಗೊಳ್ಳಲೇ ಇಲ್ಲ. ಅವನಿಗೆ ಸಹಾಯ ನೀಡಲು ಬಂದಿದ್ದ ಇತರ ಸರದಾರರು ಅದೆಷ್ಟು ಒರಟರೂ ದುಡುಕಿನ ಸ್ವಭಾವದವರೂ ಆಗಿದ್ದರೆಂದರೆ, ಮರಾಠರನ್ನು ಎದುರಿಸಲು ತಮ್ಮದೇ ಯೋಜನೆಗಳನ್ನು ರೂಪಿಸಿಕೊಂಡರು. ಮೊಗಲರು ಉತ್ತಮವಾಗಿ ಹೋರಾಡಬಲ್ಲವರಾಗಿದ್ದರೂ ಇಂಥಾ ತುರ್ತು ಸಂದರ್ಭದಲ್ಲಿ ತಮ್ಮಲ್ಲೆ ಒಗ್ಗಟ್ಟನ್ನು ಉಳಿಸಿಕೊಳ್ಳಲಾಗದ್ದಕ್ಕೆ ಆ ನಂತರ ತೊಂದರೆಗೀಡಾದರು. ಇಂಥಾ ಅನೈಕಮತ್ಯದ ಪರಿಣಾಮವಾಗಿ ಮರಾಠರಿಗೆ ಹೇರಳ ಲಾಭವಾಯಿತು. ಸಣ್ಣ ಅವಕಾಶ ಸಿಕ್ಕಿದರೂ ಮೊಗಲರನ್ನು ಹೆದರಿಸುವ ಕಾರ್ಯವನ್ನು ಮರಾಠರು ಯಶಸ್ವಿಯಾಗಿ ಜಾರಿಗೊಳಿಸಿದರು. ಹಗಲಿನಲ್ಲಿ ನೇರ ದಾಳಿ ನಡೆಸುತ್ತಾ ಬಂದೂಕುಗಳನ್ನು ಬಳಸಿದರೆ, ರಾತ್ರಿವೇಳೆಯಲ್ಲಿ ಮೊಗಲರ ಶಿಬಿರದ ಮೇಲೆ ಕ್ಷಿಪಣಿ ದಾಳಿ ನಡೆಸಲಾಗುತ್ತಿತ್ತು.
ಸಂತಾಜಿ ತನ್ನ ಸೇನೆಯನ್ನು ಮೂರುಭಾಗವಾಗಿ ವಿಂಗಡಿಸಿದನಲ್ಲದೆ, ಮೊದಲ ಭಾಗವನ್ನು ಮೊಗಲರ ಬಿಡಾರವನ್ನು ಲೂಟಿಮಾಡಲು, ಎರಡನೆಯದನ್ನು ಅವರ ಸೇನೆಯನ್ನು ಎದುರಿಸಲು ಹಾಗೂ ಮೂರನೆಯದನ್ನು ಅವಶ್ಯಕತೆಗೆ ತಕ್ಕಂತೆ ಬಳಸಿಕೊಳ್ಳಲು ನಿಯೋಜಿಸಿದ. ಎಲ್ಲವೂ ಅವರ ಎಣಿಕೆಯಂತೆಯೇ ನಡೆಯಿತು. ದೊಡ್ಡೇರಿಯಿಂದ ಸುಮಾರು ಎರಡುಮೈಲಿ(ಆರುಮೈಲಿ?) ದೂರದಲ್ಲಿ ಹೂಡಲಾಗಿದ್ದ ಮೊಗಲರ ಬಿಡಾರವೆಲ್ಲಾ ಮಧ್ಯರಾತ್ರಿಯ ನಂತರ ಲೂಟಿಗೊಳಗಾಯಿತು. ಅಸಹಾಯಕ ಸ್ಥಿತಿಯಲ್ಲಿದ್ದ ಅವರ ಸೇನೆ ಯುದ್ಧ ಕೈಗೊಳ್ಳದೆ ತಟಸ್ಥವಾಗುಳಿಯಿತು. ಮರಾಠರ ಸೇನೆಯಲ್ಲಿದ್ದ ನುರಿತ ಕಪ್ಪು ಬಿಲ್ಲಾಳುಗಳು ಬೇಡರಾಗಿದ್ದು, ತಮ್ಮ ಕೈಚಳಕದಿಂದ ಮೊಗಲರ ಸೇನೆಯನ್ನು ತಲ್ಲಣ ಗೊಳಿಸಿದರು. ಹಗಲಿನಲ್ಲಿ ಮೊಗಲರು ಮತ್ತು ಮರಾಠರ ನಡುವೆ ತೀವ್ರ ಯುದ್ಧ ನಡೆಯಿತಲ್ಲದೆ, ಮೊಗಲರ ಖಾಸಿಂಖಾನ್, ಖಾನಜಾದ್‌ಖಾನ್, ಮುರಾದ್‌ಖಾನ್‌ ಮೊದಲಾದ ಸರದಾರರು ಉಗ್ರವಾಗಿ ಹೋರಾಡಿದರು. ಆದರೆ ಮರಾಠರ ವ್ಯವಸ್ಥಿತ ಹಾಗೂ ನೈಷ್ಠಿಕ ಸೇನೆಯ ಎದುರು ಮೊಗಲರ ಸೇನೆ ಶಕ್ತಿಗುಂದಿದಂತೆ ವರ್ತಿಸಿದುದು ಸಹಜ. ಯಾವುದೇ ಹೊತ್ತಿನಲ್ಲೂ ದಾಳಿಮಾಡಬಲ್ಲ ಮರಾಠಾ ಸೇನೆಯ ಭಯ ಮೊಗಲ್ ಸರದಾರರಲ್ಲಿ ಎಷ್ಟಿದ್ದಿತೆಂದರೆ, ರಾತ್ರಿವೇಳೆಯಲ್ಲೂ ಅವರು ತಮ್ಮ ಆನೆಗಳ ಮೇಲಿಂದ ಕೆಳಕ್ಕಿಳಿಯಲಿಲ್ಲ; ಹಾಗೂ ತಮ್ಮ ಕುದುರೆಗಳ ವಿಶ್ರಾಂತಿ ಪಡೆಯಲು ಅವಕಾಶ ನೀಡಲಿಲ್ಲ! ಮರುದಿನ ಹಗಲಿನಲ್ಲಿ ಎರಡೂ ಪಕ್ಷಗಳ ನಡುವೆ ಭೀಕರ ಯುದ್ಧ ನಡೆದು ಎರಡೂ ಕಡೆಯ ಸೈನಿಕರು ಸಾಕಷ್ಟು ಸಂಖ್ಯೆಯಲ್ಲಿ ಹತರಾದರು. ಆದರೆ ಮರಾಠಾ ಸೇನೆ ಹಿಂದೆಗೆಯದೆ ಮೊಗಲರ ವಿರುದ್ಧ ನೆಲಕಚ್ಚಿ ಹೋರಾಡಿತೆಂಬ ವರ್ಣನೆ ದೊರೆಯುತ್ತದೆ ದಾಖಲೆಗಳಲ್ಲಿ.
ಈ ಮಧ್ಯೆ ಮೊಗಲರ ಪಾಳೆಯದಲ್ಲಿ ಆಹಾರದ ಕೊರತೆ ಕಾಣಿಸಿಕೊಂಡಿದ್ದರಿಂದ, ಅವರ ಪರಿಸ್ಥಿತಿ ಇನ್ನಷ್ಟು ಬಿಗಡಾಯಿಸಿತು. ತಮಗೆ ಅಗತ್ಯವಿದ್ದ ಆಹಾರಸಾಮಗ್ರಿಯನ್ನು ಮೊಗಲರು ದೊಡ್ಡೇರಿ ಕೋಟೆಯೊಳಗಿದ್ದ ವರ್ತಕರಿಂದ ಅವರು ಹೇಳಿದ ಬೆಲೆಕೊಟ್ಟು ಕೊಂಡರು. ಈ ವಣಿಕರಾದರೂ ತಮ್ಮಲ್ಲಿದ್ದ ಪದಾರ್ಥಗಳನ್ನು ಕೋಟೆ ಪ್ರಾಕಾರದ ಮೇಲಿನಿಂದಲೇ ಮಾರಾಟ ಮಾಡುತ್ತಿದ್ದರಂತೆ. ಅವರ ಬಳಿಯಿದ್ದ ಹೇರು ಸಹಾ ಕರಗಿಹೋದಾಗ ಮೊಗಲರಿಗೆ ಮತ್ತೆ ಆಹಾರದ ಅಭಾವ ಪರಿಸ್ಥಿತಿ ಎದುರಾಯಿತು. ಈ ಸ್ಥಿತಿ ಎಷ್ಟು ಬಿಗಡಾಯಿಸಿತೆಂದರೆ, ಸೈನಿಕರಿಗೆ ಅನ್ನ ಹಾಗೂ ಪ್ರಾಣಿಗಳಿಗೆ ಮೇವಿಲ್ಲದ ಸಂದರ್ಭ. ಸಾಲದ್ದಕ್ಕೆ ಮರಾಠರಿಂದ ಸತತ ಕಿರುಕುಳ. ಸ್ವರಕ್ಷಣೆಗಾಗಿ ನಿಂತ ಮೊಗಲರ ಸೇನೆಗೆ ಏನು ಮಾಡಲಾಗದ ಸ್ಥಿತಿ. ಖಾನಜಾದ್‌ಖಾನ್ ಮತ್ತು ಖಾಸಿಂಖಾನರೇನೊ ತಮ್ಮೊಡನೆ ತಂದಿದ್ದ ಆಹಾರವನ್ನು ಹಂಚಿಕೊಂಡರು. ಸಾಮಾನ್ಯ ಸೈನಿಕನಾದವನಿಗೆ ಬಳಿಯಲ್ಲಿದ್ದ ಕೆರೆಯ ನೀರಲ್ಲದೆ ಇನ್ನೇನೂ ಇಲ್ಲ. ಇನ್ನು ಆನೆ-ಕುದುರೆಗಳನ್ನು ಪಾಡನ್ನು ಕೇಳುವವರಿಲ್ಲ. ರಾತ್ರಿಯಾದೊಡನೆ ಮೊಗಲರ ಶಿಬಿರವನ್ನು ಮರಾಠರು ಸುತ್ತುವರೆದರೂ ಯುದ್ಧ ಮುಂದುವರೆಸದೆ ಹಿಂದಿರುಗುತ್ತಿದ್ದರು. ಹೀಗೆ ಮೂರು ದಿನಗಳು ಕಳೆದುಹೋದವು. ನಾಲ್ಕನೇ ದಿನವೆಂಬುದು ಮೊಗಲರ ಪಾಲಿಗೆ ದುರಂತದ ದಿನವೆನಿಸಿತು. ಇಂಥಾ ಸುದಿನವನ್ನು ತನ್ನ ಲಾಭಕ್ಕಾಗಿ ಬಳಸಿಕೊಂಡವನೆಂದರೆ ಬಿಚ್ಚುಗತ್ತಿ ಭರಮಣ್ಣ ನಾಯಕ. ಔರಂಗಜೇಬನ ಆಸ್ಥಾನ ಇತಿಹಾಸಕಾರ ಖಾಫಿಖಾನ್ ತನ್ನ ‘ಮುಂತಖಾಬ್-ಉಲ್-ಲುಬಾಬ್-ಇ-ಮುಹಮ್ಮದ್‌ಶಾಹಿ’ ಯಲ್ಲಿ ಹೇಳುವಂತೆ, ದೊಡ್ಡೇರಿ ಕಾಳಗ ನಡೆದುದು ನಾಲ್ಕುದಿನಗಳ ಕಾಲ. ಇದನ್ನೊಪ್ಪದ ಮರಾಠಾ ಇತಿಹಾಸಕಾರರು, ಆಗಿನ ತಮ್ಮ ಅಸಹಾಯಕ ಸ್ಥಿತಿಯಲ್ಲಿ ಮೊಗಲರು ಎರಡುದಿನಗಳಿಗಿಂತ ಹೆಚ್ಚು ಕಾಲ ಕಾಳಗ ನಡೆಸುವಷ್ಟು ಸಮರ್ಥರಾಗಿರಲಿಲ್ಲವೆನ್ನುತ್ತಾರೆ. ಆದರೆ ಮರಾಠರ ಇತಿಹಾಸ ಬರೆದ ಜೇಮ್ಸ್ ಗ್ರಾಂಟ್‌ಡಫ್ ಹೇಳುವಂತೆ, ಮೊಗಲರು ದೊಡ್ಡೇರಿ ಕೋಟೆಯನ್ನು ಹೊಕ್ಕಿದ್ದು ಮೂರನೇ ದಿನ. ಅಂದರೆ, ನೇರ ಕದನ ಕೈಗಟ್ಟಿದ್ದು ನಾಲ್ಕನೇ ದಿನವೆಂಬುದು ಸ್ಪಷ್ಟ. ಈ ಕಾಳಗ ನಡೆದುದು ಒಟ್ಟು ನಾಲ್ಕು ದಿನಗಳ ಕಾಲವೆಂದಾದರೆ, ನಾಲ್ಕನೇ ದಿನದಂದೇ ಭರಮಣ್ಣನಾಯಕನು ಮೊಗಲರ ಮೇಲೆ ದಾಳಿ ಮಾಡಿದನೆನ್ನಬೇಕಾಗುತ್ತದೆ.
ಭರಮಣ್ಣ ನಾಯಕನು ದುರ್ಗದ ಸೇನೆಯೊಡನೆ ಮೊಗಲರ ಮೇಲೆ ದಾಳಿ ನಡೆಸಿದ. ಮಿರ್ಜಾ ಹಸನ್ ಮೊದಲಾದ ಮೊಲಗ್ ಸರದಾರರು ಕಾಳಗದಲ್ಲಿ ಕೊಲ್ಲಲ್ಪಟ್ಟರು. ಮುಹಮ್ಮದ್ ಮುರಾದ್‌ಖಾನನ ಮಗ ಖುದಾದಾದ್ ಗಾಯಗೊಂಡ. ಅಲ್ಲದೆ, ಖಾಸಿಂಖಾನ್ ಮತ್ತು ಖಾನಜಾದ್‌ಖಾನರು ಸಂಪೂರ್ಣವಾಗಿ ಹೆದರಿಹೋದರು. ಮರಾಠರೊಡನೆ ಸೇರಿದ ದುರ್ಗದವರು ನೀಡಿದ ಈ ಕಾಳಗದ ತೀವ್ರತೆ ಎಷ್ಟಿತ್ತೆಂದರೆ, ಕಾಳಗದಲ್ಲಿ ಮಡಿದ ತಮ್ಮ ಯೋಧರ ಶರೀರಗಳನ್ನು ಯುದ್ಧಭೂಮಿಯಿಂದ ಎತ್ತಿ ಕೊಳ್ಳಲೂ ಮೊಗಲರು ಹಿಂಜರಿದರು. ಕಡೆಗೆ ತಮ್ಮಲ್ಲೆ ಸಮಾಲೋಚಿಸಿದ ಈ ಸರದಾರರು, ಸನಿಹದಲ್ಲಿದ್ದ ದೊಡ್ಡೇರಿಗೆ ತೆರಳಿ ಅಲ್ಲಿಯ ಸಣ್ಣ ಕೋಟೆಯಲ್ಲಿ ಆಶ್ರಯ ಪಡೆದುಕೊಳ್ಳಲು ನಿರ್ಧರಿಸಿದರು. ಆದರೆ ಅವರಿಗೆ ಈ ಕೋಟೆಯನ್ನು ತಲುಪುವುದೇ ದುಸ್ತರವೆನಿಸಿತು. ಮರಾಠಾ ಸೈನಿಕರು ಬೆನ್ನುಹತ್ತಿದ್ದರಿಂದ ಈ ಯೋಜನೆ ಇನ್ನಷ್ಟು ಜಟಿಲವೆನಿಸಿತು. ಸಂಜೆಯ ವೇಳೆಗೆ ಕೋಟೆಯನ್ನು ಸಮೀಪಿಸಿದರೂ ಅದನ್ನು ಸುಲಭದಲ್ಲಿ ಪ್ರವೇಶಿಸಲಾಗಲಿಲ್ಲ. ಕೋಟೆಯಲ್ಲಿದ್ದವರು ಪ್ರತಿದಾಳಿ ಮಾಡಿದ್ದರಿಂದ ೧/೩ ರಷ್ಟು ಮೊಗಲ್‌ಸೇನೆ ಸ್ಥಳದಲ್ಲಿಯೇ ನಾಶಗೊಂಡಿತು. ಆದರೂ ಪ್ರಯಾಸದಿಂದ ಕೋಟೆಯನ್ನು ಪ್ರವೇಶಿಸಿ ತಳವೂರಿದ ಸೇನೆಗೆ ಅಲ್ಲಿಯೂ ಸಾಕಷ್ಟು ಪ್ರಮಾಣದಲ್ಲಿ ಆಹಾರ ಪದಾರ್ಥ ಇಲ್ಲವೆಂಬುದು ಅರಿವಿಗೆ ಬಂದಿತು. ಇದ್ದಷ್ಟು ಧಾನ್ಯವನ್ನೆ ಬಳಸಿಕೊಂಡು ಮೇಲ್ದರ್ಜೆ ಕೆಳದರ್ಜೆ ಎಂಬ ಭೇದವಿಲ್ಲದೆ ಎಲ್ಲರೂ ಜೋಳದರೊಟ್ಟಿಗಳನ್ನೆ ತಿಂದರು. ಹಾಗೆಯೇ, ಪ್ರಾಣಿಗಳಿಗೆ ಜೋಳದದಂಟನ್ನು ತಿನ್ನಿಸಲಾಯಿತು. ಎರಡನೇ ದಿನ ಅದೂ ದೊರೆಯದೆ ಬಹುಪಾಲು ಸೈನಿಕರು ಹಸಿವಿನಿಂದ ನಿತ್ರಾಣಗೊಂಡರು ಹಾಗೂ ಕೆಲವರು ಸತ್ತೂಹೋದರು. ದನಗಳು ಇತರ ದನಗಳ ಬಾಲಗಳನ್ನು ಸೊಪ್ಪೆಯೆಂದು ತಿನ್ನಲು ಹೋದವಂತೆ! ಆ ನಂತರ ಈ ಪ್ರಾಣಿಗಳನ್ನೆ ಮೊಗಲರ ಸೇನೆಗೆ ಆಹಾರವಾಗಿ ಒದಗಿಸಲಾಯಿತು. ಹೀಗೆ ಹಸಿವಿನಿಂದ ಕಂಗಾಲಾದ ಮೊಗಲರ ಮೇಲೆ, ಅಂದರೆ ದೊಡ್ಡೇರಿ ಕೋಟೆಯ ಮೇಲೆ ದಾಳಿ ನಡೆಸಿದ ಮರಾಠರು ಅದನ್ನು ತಮ್ಮ ವಶಪಡಿಸಿಕೊಂಡರು. ಈ ವೇಳೆಗೆ ಖಾಸಿಂಖಾನನೂ ಮೃತನಾದ. ಅಫೀಮು ಸೇವನೆಯ ಚಟವುಳ್ಳ ಈತನಿಗೆ ಮೂರುದಿನಗಳ ಕಾಲ ಅದು ದೊರೆಯದೆ ಮೃತನಾದನೆಂದು ಸಮಕಾಲೀನ ಆಧಾರಗಳು ಹೇಳುತ್ತದೆ. ಆದರೆ ತನ್ನ ನಿಮಿತ್ತ ಮೊಗಲರ ಸೇನೆಗೆ ಹಾಗೂ ಸರದಾರರಿಗೆ ಒದಗಿದ ಸೋಲಿನ ಆಘಾತದಿಂದ ಚೇತರಿಸಿಕೊಳ್ಳದೆ ಹಾಗೂ ತನ್ನ ಸಾಮ್ರಾಟ ಔರಂಜೇಬನಿಗೆ ಮುಖತೋರಿಸಲು ಧೈರ್ಯಸಾಲದೆ ಆತ್ಮಹತ್ಯೆ ಮಾಡಿಕೊಂಡನೆಂಬ ಅಭಿಪ್ರಾಯವೂ ವ್ಯಕ್ತಪಟ್ಟಿದೆ.
ಸೈಯದ್ ಖಾಸಿಂಖಾನನ ಸಾವಿನಿಂದ ಧೃತಿಗೆಟ್ಟ ಇತರ ಸರದಾರರು ಮರಾಠರೊಂದಿಗೆ ಒಪ್ಪಂದವೇರ್ಪಡಿಸಿಕೊಳ್ಳಬಯಸಿದರು. ಇವರ ಪರವಾಗಿ ಖಾನಜಾದ್‌ಖಾನನು ತನ್ನ ದಿವಾನ್ ಹಾಗೂ ಓರ್ವ ದಖ್ಖನೀ ಸರದಾರನನ್ನು ಸಂತಾಜಿಯ ಬಳಿಗೆ ಕಳುಹಿಸಿಕೊಟ್ಟ. ಈ ಸಂಧಾನವೇರ್ಪಟ್ಟ ಸಂದರ್ಭವೂ ಸ್ವಾರಸ್ಯಕರವಾದುದು. ಸ್ವಜನ/ಸ್ವಾಮಿದ್ರೋಹಕ್ಕೆ ಇದು ಇನ್ನೊಂದು ವಿಶಿಷ್ಟ ಉದಾಹರಣೆಯೆನ್ನಬಹುದು. ಸಂತಾಜಿಯು ಮೊಗಲ್ ಸರದಾರರಿಂದ ವಸೂಲು ಮಾಡಬಯಸಿದ ಒತ್ತೆಹಣವೆಂದರೆ ಒಂದುಲಕ್ಷ ಹೊನ್ನು/ರೂಪಾಯಿ ಮಾತ್ರ. ಜತೆಯಲ್ಲಿ ಅವರ ಸೇನೆಯಲ್ಲಿದ್ದ ಆನೆ, ಕುದುರೆ ಇನ್ನಿತರ ಬೆಲೆಬಾಳುವ ಪದಾರ್ಥಗಳನ್ನೂ ಅಪೇಕ್ಷಿಸಿದ. ಆದರೆ ಖಾನಜಾದ್ ಖಾನನ ಪರವಾಗಿ ಬಂದಿದ್ದ ದಖ್ಖನೀ ಸರದಾರನು ಸಂತಾಜಿಯನ್ನು ಕುರಿತು, “ನೀವು ಏನನ್ನು ಕೇಳುತ್ತಿದ್ದೀರಿ!? ನಿಮ್ಮ ಶರತ್ತನ್ನು (ಒತ್ತೆಹಣವನ್ನು) ಇನ್ನೂ ಹೆಚ್ಚಿಸಿ. ತನ್ನ ಒತ್ತೆಹಣವಾಗಿ ಇಷ್ಟು ಮೊತ್ತವನ್ನು ಖಾನಜಾದ್‌ನ ನೊಬ್ಬನೇ ಸಂದಾಯ ಮಾಡಬಲ್ಲ!” ಎಂದು ಹೇಳಿಕೊಟ್ಟ. ಇದರಿಂದಾದ ಪರಿಣಾಮವೆಂದರೆ, ಸಂತಾಜಿಯ ಖಾನಜಾದ್‌ಖಾನ್ ಮತ್ತು ಇತರ ಸರದಾರರಿಂದ ಪರಿಣಾಮ ವೆಂದರೆ, ಸಂತಾಜಿಯು ಖಾನಜಾದ್‌ಖಾನ್ ಮತ್ತು ಇತರ ಸರದಾರರಿಂದ ಅಂತಿಮವಾಗಿ ೨೦ ಲಕ್ಷ ರೂಪಾಯಿಗಳನ್ನು ವಸೂಲು ಮಾಡಿಕೊಂಡ! ಸಂತಾಜಿಯ ಸೈನಿಕರು ಮೊಗಲರೊಡನಿದ್ದ ಪ್ರಾಣಿಗಳನ್ನೂ ಗಂಟುಮೂಟೆಗಳನ್ನೂ ತಮ್ಮ ವಶಕ್ಕೆ ತೆಗೆದುಕೊಂಡರು. ಮರಾಠರು ವಿಧಿಸಿದ ಕರಾರಿಗೆ ಮೊಗಲ್ ಸರದಾರರು ಸಹಿ ಹಾಕಬೇಕಾಯಿತು. ನಿರ್ದಿಷ್ಟ ಅವಧಿಯವರೆಗೆ ಅವರ ಹತ್ತಿರದ ಬಂಧುಗಳು ಒತ್ತೆಯಾಳುಗಳಾಗಿ ಮರಾಠರ ವಶದಲ್ಲಿರಬೇಕೆಂದು ಒಪ್ಪಂದವಾಯಿತು. ಅಲ್ಲದೆ, ಮೊಗಲರ ಪ್ರತಿಯೊಬ್ಬ ಸೈನಿಕ ಮೈಮೇಲಿನ ಉಡುಗೆ ಮತ್ತು ತನ್ನ ಕುದುರೆಯನ್ನು ಮಾತ್ರ ತೆಗೆದುಕೊಂಡು ಹೋಗಬೇಕೆಂದು ತೀರ್ಮಾನವಾಯಿತು. ಮೊಗಲರು ಎರಡು ದಿನಗಳಲ್ಲಿ ದೊಡ್ಡೇರಿ ಕೋಟೆಯನ್ನು ತೆರವುಗೊಳಿಸಿದರು. ಈ ಹಂತದಲ್ಲಿ ಮೊಗಲ್ ಸರದಾರರನ್ನೂ ಸೇನೆಯನ್ನೂ ಸಂತಾಜಿ ಉದಾರವಾಗಿ ನಡೆಸಿಕೊಂಡ. ಮರಾಠರು ಹಾಗೂ ದುರ್ಗದವರು ಮೊಗಲ್ ಸರದಾರರು ಹಾಗೂ ಸೈನಿಕರಿಗೆ ಉತ್ತರ ಆಹಾರವನ್ನು ಒದಗಿಸಿ ಅವರಲ್ಲಿ ಇನ್ನೊಮ್ಮೆ ಜೀವಸಂಚಾರವಾಗುವಂತೆ ನೋಡಿಕೊಂಡರಂತೆ. ಮೂರನೇ ದಿನ ಖಾನಜಾದ್‌ಖಾನನು ದೊಡ್ಡೇರಿಯಿಂದ ಮರಾಠರ ಬೆಂಗಾವಲಿನಲ್ಲಿ ಇಸ್ಲಾಂಪುರಿಯಲ್ಲಿ ಸ್ಥಾಪಿಸಿದ್ದ ಮೊಗಲ್ ದರ್ಬಾರಿನತ್ತ ಪ್ರಯಾಣ ಬೆಳೆಸಿದ. ದೊಡ್ಡೇರಿ ಕದನದ ಮಟ್ಟಿಗೆ, ಮೊಗಲರು ಮತ್ತು ಮರಾಠರ ನಡುವೆ ಚಿತ್ರದುರ್ಗ ಜಿಲ್ಲೆಯಲ್ಲಿ ನೇರವಾಗಿ ನಡೆದ ಸಂಘರ್ಷವೆಂದರೆ ಇದೇ.
ಮರಾಠೀ ದಾಖಲೆಗಳು ಹೇಳುವಂತೆ, ಭರಮಣ್ಣ ನಾಯಕ ತನ್ನ ಮಗ ಹಿರೇಮದಕರಿ ನಾಯಕನ ಸಹಿತ ಸಂತಾಜಿಯೊಡನೆ ಸೇರಿ ಮೊಗಲರ ವಿರುದ್ಧ ಹೋರಾಡಿದ. ಈ ನಾಯಕನಿಗೆ ಮೊಗಲರೊಡನೆ ಕಾದಾಡುವ ಪ್ರಸಂಗ ಒದಗಿದಾದರೂ ಹೇಗೆ? ಸೈಯದ್ ಖಾಸಿಂಖಾನ್ ಮತ್ತು ಭರಮಣ್ಣನಾಯಕರ ನಡುವೆ ಇದ್ದ ವಿರೋಧವಾದರೂ ಕಪ್ಪಸಲ್ಲಿಕೆಗೆ ಸಂಬಂಧಿಸಿದುದು. ಚಿತ್ರದುರ್ಗದವರು ಮೊಗಲರ ಒತ್ತಡವನ್ನು ನಿವಾರಿಸಲೋಸುಗ ಮರಾಠರನ್ನು ಓಲೈಸಿದುದು ಸಹಜ. ಮೊಲಗರ ವಿರುದ್ಧ ಅವರೊಡನೆ ಸೇರಿ ಅಥವಾ ಅಗತ್ಯ ಸೈನಿಕ ಸಹಾಯ ಒದಗಿಸಿ ಸಹಕರಿಸಿದುದೂ ವಾಸ್ತವ. ಅಲ್ಲದೆ, ೧೬೯೦ರ ಯುದ್ಧದಲ್ಲಿ ಖಾಸಿಂಖಾನನು ದುರ್ಗದವರ ಮೇಲೆ ನಡೆಸಿದ ದೌರ್ಜನ್ಯವೂ ಇದಕ್ಕಿದ್ದ ಇನ್ನೊಂದು ಕಾರಣ. ಈ ಕುರಿತು ಫಾರ್ಸೀ ದಾಖಲೆಗಳಲ್ಲಿ ವಿವರವಿರುವುದನ್ನು ಇತಿಹಾಸಕಾರರು ಪ್ರಸ್ತಾಪಿಸುತ್ತಾರೆ. ಆದರೆ ಈ ಯುದ್ಧ ಕುರಿತು ಚಿತ್ರದುರ್ಗದ ದಾಖಲೆಗಳಲ್ಲಿ ಯಾವ ಸೂಚನೆಯೂ ಇಲ್ಲ. ದೊಡ್ಡೇರಿ ಕದನ ಕುರಿತ ವಿವರವಾದರೂ ತೀರಾ ಕಡಿಮೆ. ವಂಶಾವಳಿಯಲ್ಲಿ ಉಕ್ತಗೊಂಡಂತೆ, ೧೬೯೬ರಲ್ಲಿ (ಧಾತು ಸಂವತ್ಸರದಲ್ಲಿ) ಸಂತಾಜಿ ಘೋರ್ಪಡೆಯು ೨೦,೦೦೦ ಅಶ್ವಸೇನೆಯೊಡನೆ ಬಂದಿರುವಲ್ಲಿ, ಸಿರಾ ಸುಬೇದಾರ ಖಾಸಿಂಖಾನನು ತಳಕಿನಿಂದ ದೊಡ್ಡೇರಿವರೆಗೆ ಲಡಾಯಿಮಾಡುತ್ತಾ ಹೋಗಿ ದೊಡ್ಡೇರಿ ಕೋಟೆಯೊಳಗೆ ಹೊಕ್ಕ. ರಾಜೇಶ್ರೀಗಳು (ಭರಮಣ್ಣ ನಾಯಕನು) ದುರ್ಗದ ಕುಡುತಿನಿ ವೆಂಕಣ್ಣ ಮತ್ತು ಹೊಳಲ್ಕೆರೆ ಬೊಮ್ಮ (ಬೊಮ್ಮಣ್ಣ)ರಿಗೆ ನಾಯಕತನದ ಫೌಜುದಾರಿ ಕೊಟ್ಟು ಅಶ್ವಸೇನೆ (ಕುದುರೆಮಂದಿ) ಯೊಡನೆ ಕಳುಹಿಸಿಕೊಟ್ಟಲ್ಲಿ ಜಗಳದಲ್ಲಿ ಖಾಸಿಂಖಾನನು ಮೃತನಾದ. ದೊಡ್ಡೇರಿ ಕೋಟೆ ದುರ್ಗದವರ ವಶವಾಯಿತು.
[bookmark: _ftnref1]ಕನ್ನಡಭಾಷೆಯಲ್ಲಿರುವ ಲಾವಣಿಯನ್ನು ‘ದೊಡ್ಡೇರಿ ಜಗಳ’ ಎಂಬ ಶೀರ್ಷಿಕೆಯಲ್ಲಿ ಪ್ರೊ.ಜಿ.ಎಸ್. ದೀಕ್ಷಿತರು ೧೯೭೬ರಲ್ಲಿ ಪ್ರಕಟಿಸಿದ್ದಾರೆ.[1] ಈ ಜಗಳ/ಕಾಳಗವನ್ನು ‘ದೊಡ್ಡೇರಿವಿಜಯ’ವೆಂತಲೂ ಬಣ್ಣಿಸಲಾಗಿದೆ. ಈ ಲಾವಣಿಯನ್ನು ರಚಿಸಿದವನು ‘ಸಂಪಿಗೆಸಿದ್ದನ ವರಕುಮಾರ’. ಇದು ಲಾವಣಿಕಾರನ ಕಾವ್ಯನಾಮ. ನಿಜವಾದ ಹೆಸರೇನೊ ತಿಳಿಯದು. ಈತ ಚಿತ್ರದುರ್ಗ ನಿವಾಸಿಯೇ ಇರಬಹುದು. ಈತ ಭರಮಣ್ಣ ನಾಯಕನ ಆಸ್ಥಾನದಲ್ಲಿದ್ದವನೇ ಆಗಿರಬೇಕೆಂಬ ಅಭಿಪ್ರಾಯವಿದೆ. ಈ ಲಾವಣಿಯು ಮರಾಠರನ್ನು ಹೆಸರಿಸದೆ ಸಿರಾ ಸುಬೇದಾರ ಖಾಸಿಂಖಾನನ ಹೆಸರನ್ನು ಮಾತ್ರ ಪ್ರಸ್ತಾಪಿಸುವುದು ಗಮನಾರ್ಹ. ಚಿತ್ರದುರ್ಗದ ಭರಮಣ್ಣ ನ ನಾಯಕನ ಪ್ರತಾಪವನ್ನಷ್ಟೆ ಹೇಳುವ ಉದ್ದೇಶ ಈ ಲಾವಣಿಯದು. ಚಿತ್ರದುರ್ಗದವರ ನೆರವು ದೊರೆಯದೆ ಹೋಗಿದ್ದರೆ ಮರಾಠರು ಅಥವಾ ಸಂತಾಜಿ ಘೋರ್ಪಡೆಯು ದೊಡ್ಡೇರಿ ಕದನದಲ್ಲಿ ಜಯಗಳಿಸುತ್ತಿರಲಿಲ್ಲವೆಂಬ ಧೋರಣೆ ಅದರದು. ಸ್ಥಳೀಯರ / ಸ್ವಜನರ ಅಭಿಮಾನ ಹಾಗೂ ದೃಷ್ಟಿಕೋನಗಳೊಂದಿಗೆ ಇಂಥಾ ಆಕರ ಸೃಷ್ಟಿಗೊಳ್ಳುವುದು ಅಸಹಜವೇನಲ್ಲ. ಇದನ್ನೆ ಮರಾಠೀ ಮತ್ತು ಫಾರ್ಸೀ ಗ್ರಂಥಗಳಿಗೂ ಅನ್ವಯಿಸಬಹುದು. ಏನೇ ಇದ್ದರೂ ದೊಡ್ಡೇರಿ ಕದನದಲ್ಲಿ ಭರಮಣ್ಣ ನಾಯಕ ನಿರ್ವಹಿಸಿದ ಪಾತ್ರವನ್ನು ನಿಖರವಾಗಿ ವರ್ಣಿಸಲೆತ್ನಿಸುತ್ತದೆ ಈ ಲಾವಣಿ. ಈ ಮಟ್ಟಿಗೆ ಇದರ ವಸ್ತುನಿಷ್ಠತೆ ಬಗೆಗೆ ವಿಶ್ವಾಸ ವ್ಯಕ್ತಪಡಿಸಲಡ್ಡಿಯಿಲ್ಲ.
ಈ ಲಾವಣಿಯಲ್ಲಿ ಭರಮಣ್ಣನಾಯಕನು ‘ಬೆಂಕಿಭರಮೇಂದ್ರ’ನೆಂದು ವರ್ಣಿತನಾಗಿರುವುದು ಉಚಿತವಾಗಿಯೇ ಇದೆ. ಭರಮಣ್ಣ ನಾಯಕನ ವ್ಯಕ್ತಿತ್ವ, ದುರ್ಗದ ಸೈನಿಕರ ಪೋಷಾಕು, ಮುಖ್ಯವಾಗಿ, ಮರಾಠೀ ಮತ್ತು ಫಾರ್ಸೀ ದಾಖಲೆಗಳಲ್ಲಿ ಉಕ್ತಗೊಂಡಿರುವ ಕೆಲವಂಶಗಳ ಯಥಾವತ್ತಾದ ನಿರೂಪಣೆ ಕಂಡುಬರುತ್ತದೆ. ಈ ಕದನ ನಡೆದುದು ದೊಡ್ಡೇರಿಕೆರೆಯ ಬಳಿ, ಕೆರೆಕಟ್ಟೆಯ ಮೇಲೆ ಹಾಗೂ ಕೆರೆ ಏರಿಯ ಹಿಂದೆ ಎನ್ನುತ್ತದೆ ಲಾವಣಿ; ‘ಮಟ ಮಟ ಮಧ್ಯಾನ್ಹ ಚಟಚಟನೆ ಕಾಯುವ ಬಿಸಿಲಿನ’ವೇಳೆಯಲ್ಲಿ ಎನ್ನುತ್ತದೆ ಅದು. ‘ಶಿಟ್ಟೀನಾ ಧೊರೆ ಕೈಯಾಗೆ ಸಿಕ್ಕಬಾರದೆಂದೂ ದಕ್ಕಬಾರದೆಂದೂ’ (ಅಂದರೆ ತನ್ನ ಚಕ್ರವರ್ತಿ ಔರಂಗಜೇಬನ ಆಗ್ರಹಕ್ಕೆ ತುತ್ತಾಗಬಾರದೆಂದು) ಖಾಸಿಂಖಾನನು ‘ಹಕ್ಕಜ್ಜಿ ನಾಮೆ ಕುಡಿದು ಡೇರಾದ ವಳಗೆ ಸತ್ತಿದ್ದ’ನೆಂಬ ಅಂಶವಂತೂ ನೈಜವಾದುದು. ಅಫೀಮುಸೇವನೆಯ ಅಭ್ಯಾಸವಿದ್ದ ಖಾಸಿಂಖಾನನಿಗೆ ಮೂರುದಿನಗಳ ಕಾಲ ಏಕಪ್ರಕಾರವಾಗಿ ಅಫೀಮು ದೊರೆಯದ ಕಾರಣಕ್ಕೆ ನಾಲ್ಕನೇ ದಿನ ಸತ್ತುಹೋದನೆನ್ನಲಾಗಿದೆ. ‘ಮಾಸಿರ್-ಇ-ಅಲಂಗೀರಿ’ಯೂ ಇದನ್ನೆ ಸಮರ್ಥಿಸುತ್ತದೆ. ಆದರೂ ಖಾಸಿಂಖಾನನ ಸಾವಿಗೆ ಬೇರೆ ಕಾರಣಗಳನ್ನೂ ಆರೋಪಿಸಿರುವುದುಂಟು. ಮುಖ್ಯ ವಿಚಾರವೆಂದರೆ, ದೊಡ್ಡೇರಿಕೋಟೆಯಲ್ಲಿ ಮೃತನಾದ ಖಾಸಿಂಖಾನನ ಶರೀರವನ್ನು ಸಿರಾಕ್ಕೆ ಒಯ್ದು ಅಲ್ಲಿ ಸಮಾಧಿ ಮಾಡಲಾಯಿತು.
ದೊಡ್ಡೇರಿ ಕದನ ನಡೆದುದು ಯಾವ ತೇದಿಯಂದು ? ಈ ಕುರಿತು ವಿವಿಧ ಅಭಿಪ್ರಾಯಗಳು ವ್ಯಕ್ತಪಟ್ಟಿವೆ. ‘ಮಾಸಿರ್-ಇ-ಅಲಂಗೀರಿ’ ಪ್ರಕಾರ, ಖಾನಜಾದ್‌ಖಾನ್‌ ಮತ್ತು ಸೈಯದ್ ಖಾಸಿಂಖಾನರು ಮರಾಠಾ ಮತ್ತು ದುರ್ಗದ ಸೇನೆಯನ್ನು ಎದುರಿಸಲು ಒಗ್ಗೂಡಿದುದು ೧೬೯೬ ಜನವರಿ ೧೯ರಂದು. ಇದನ್ನು ಇತಿಹಾಸಕಾರ ಜಾದೂನಾಥ ಸರ್ಕಾರವು ಒಪ್ಪುವುದಿಲ್ಲ. ಸಮಕಾಲೀನವಾದ ಹಾಗೂ ನಂಬಿಕೆಗೆ ಅರ್ಹವೆನಿಸಿದ ‘ಅಖ್‌ಬರಾತ್’ (ಔರಂಗಜೇಬನ ಆಸ್ಥಾನದಿಂದ ನಿತ್ಯವೂ ಹೊರಬೀಳುತ್ತಿದ್ದ ರಾಯಸ- Daily Court Bulletin) ಗಳನ್ನು ಉಲ್ಲೇಖಿಸಿ ಅವರು ಹೇಳುವಂತೆ, ಈ ತೇದಯು ಎರಡು ತಿಂಗಳ ವ್ಯತ್ಯಾಸ ಹೊಂದಿದೆ. ಏಕೆಂದರೆ ಖಾಸಿಂಖಾನನು ಜನವರಿ ೧೯ಕ್ಕೆ ಒಂದು ತಿಂಗಳ ಮೊದಲೇ ಮೃತಪಟ್ಟಿದ್ದ. ೧೬೯೫ ಡಿಸೆಂಬರ್ ೫ರ ತೇದಿಯನ್ನು ಹೊಂದಿರುವ ‘The Madras Dairy’ ದಾಖಲೆಯ ಪ್ರಕಾರ ಆಗಾಗಲೇ ಖಾಸಿಂಖಾನನು ಕದನದಲ್ಲಿ ಸೋತುಹೋಗಿದ್ದನೆನ್ನುತ್ತಾರೆ ಅವರು. ಮರಾಠೀ ದಾಖಲೆಗಳಾದ ‘ಶಿವಚರಿತ್ರಪ್ರದೀಪ’ ಮತ್ತು ‘ಜೇಢೆಶಕಾವಲಿ’ಗಳು ಹೇಳುವಂತೆ, ೧೬೯೬ ಜನವರಿ ೫ರಂದು ಸಂತಾಜಿಯು ಖಾಸಿಂಖಾನ್ ಮತ್ತು ಖಾನಜಾದ್‌ಖಾನ್‌ರನ್ನು ದೊಡ್ಡೇರಿಕೋಟೆಯಲ್ಲಿ ನಿರ್ಬಂಧಿಸಿದ್ದ. ಖಾಸಿಂಖಾನನು ಅಲ್ಲಿ ಮೃತಪಟ್ಟಿದೆ. ಖಾನಜಾದ್‌ಖಾನನು ೧ ಲಕ್ಷ ರೂಪಾಯಿ ಒತ್ತೆಹಣವನ್ನು ನೀಡಿ ಬಿಡುಗಡೆ ಹೊಂದಿದ. ಈ ಎಲ್ಲ ಆಧಾರಗಳನ್ನು ಪರಾಮರ್ಶಿಸಿದ ಮರಾಠಾ ಇತಿಹಾಸಕಾರ ಜಿ.ಟಿ. ಕುಲಕರ್ಣಿ ನಿರ್ಧರಿಸುವಂತೆ, ಮರಾಠರು ದೊಡ್ಡೇರಿ ಕೋಟೆಯನ್ನು ೫ ಜನವರಿಗೆ ಮುನ್ನ ಆಕ್ರಮಿಸಿಕೊಂಡಿರಲೇ ಇಲ್ಲ; ಹಾಗೂ ಖಾಸಿಂಖಾನನು ೧೬೯೬ ಜನವರಿ ೫ರ ನಂತರವೊ ಏನೊ ಮೃತಪಟ್ಟಿರಬೇಕಲ್ಲದೆ ಜಾದೂನಾಥ ಸರ್ಕಾರರು ಹೇಳುವಂತೆ ೧೬೯೫ ನವೆಂಬರ್ ೨೦ರಂದು ಅಲ್ಲ; ‘ಜೇಢೆಶಕಾವಲಿ’ ಯನ್ನು ವಿಶ್ವಾಸಾರ್ಹ ಆಕರವೆಂದು ಒಪ್ಪುವುದಾದರೆ, ‘ಮಾಸಿರ್-ಇ-ಅಲಂಗೀರಿ’ಮತ್ತು ಜಾದೂನಾಥ ಸರ್ಕಾರರ ನಮೂದುಗಳು ತಪ್ಪೆಂದು ಸ್ಪಷ್ಟವಾಗುತ್ತದೆ.
ನಂಬಿಕೆಗೆ ಅರ್ಹವೆನಿಸುವ ತೇದಿಗಳನ್ನು ನಮೂದಿಸಿಕೊಂಡಿರುವ ಚಿತ್ರದುರ್ಗ ನಾಯಕ ಅರಸರ ದಾಖಲೆಗಳ ಸಹಾ, ಮೇಲೆಯೇ ಹೇಳಿದಂತೆ, ದೊಡ್ಡೇರಿ ಕದನ ನಡೆದುದು ಧಾತು ಸಂವತ್ಸರದ್ಲಲಿ, ಆದರೆ ೧೬೯೬ರಲ್ಲಿ ಎಂಬುದನ್ನು ಸಮರ್ಥಿಸುತ್ತವೆ. ಜೇಮ್ಸ್ ಗ್ರಾಂಟ್‌ಡಫ್ ಸಹಾ ೧೬೯೬ರಲ್ಲೆ ದೊಡ್ಡೇರಿ ಕದನ ನಡೆದುದನ್ನು ಒಪ್ಪುತ್ತಾರೆ. ಆದರೆ ಎಂ.ಎಸ್.ಪುಟ್ಟಣ್ಣ, ಜಿ.ಎಸ್.ದೀಕ್ಷಿತ್, ಬಿ.ಮುದ್ದಾಚಾರಿ, ಸೂರ್ಯನಾಥ ಕಾಮತ್ ಮೊದಲಾದವರು ಈ ಕದನ ನಡೆದುದು ೧೬೯೫ರಲ್ಲೆ ಎಂದು ಸೂಚಿಸಿದ್ದಾರೆ. ಮಹಾದೇವ ಗೋವಿಂದ ರಾನಡೆಯವರು ದೊಡ್ಡೇರಿ ಕದನದ ತೇದಿಯನ್ನು ಸ್ಪಷ್ಟವಾಗಿ ಹೇಳಿಲ್ಲವಾದರೂ ಕದನದ ನಂತರ ಖಾಸಿಂಖಾನನು ಸಂತಾಜಿ ಘೋರ್ಪಡೆಗೆ ಶರಣಾದನೆಂತಲೂ ಬರೆದು ಅಚ್ಚರಿ ಮೂಡಿಸುತ್ತಾರೆ. ಮೈಸೂರು ಇತಿಹಾಸವನ್ನು ಎರಡು ಸಂಪುಟಗಳಲ್ಲಿ ಬರೆದ ಮಾರ್ಕ್‌‌ವಿಲ್ಕ್ಸ್ ಸಹಾ ತನ್ನ ಮೊದಲನೇ ಸಂಪುಟದಲ್ಲಿ ದೊಡ್ಡೇರಿ ಕದನದ ವಿವರವನ್ನು ದಾಖಲಿಸಿದ್ದು, ಮರಾಠರು ಚಿತ್ರದುರ್ಗ ನಾಯಕನ ನೆರವಿನೊಡನೆ ೧೬೯೮ರಲ್ಲಿ ಖಾಸಿಂ ಖಾನನ ಮೇಲೆ ದಿಢೀರ್ ದಾಳಿ ನಡೆಸಿದರೆಂದು ಹೇಳಿರುವುದು ಗೊಂದಲ ಹುಟ್ಟಿಸುವಂತಿದೆ.
[bookmark: _ftnref2]ದೊಡ್ಡೇರಿ ಕದನವು ೧೬೯೬ ಜನವರಿ ೫ರಂದು ನಡೆಯಿತೆಂಬುದು ಸ್ಪಷ್ಟ. ಆದರೆ ಈ ಕದನ ನಡೆದ ನಿರ್ದಿಷ್ಟ ಸ್ಥಳ ಯಾವುದು? ಈ ಕುರಿತು ಸದ್ಯಕ್ಕೆ ಯಾವುದೇ ಖಚಿತ ಸೂಚನೆ ದೊರೆತಿಲ್ಲ. ಏಕೆಂದರೆ ಕೆಲವೇ ಕಿಲೊಮೀಟರ್‌ಗಳ ಅಂತರದಲ್ಲಿ ದೊಡ್ಡೇರಿ ಹೆಸರಿನ ಎರಡು ಎಡೆಗಳು ನೆಲೆಸಿವೆ ; ಹಾಗೂ ಎರಡೂ ಎಡೆಗಳಲ್ಲಿ ಕೋಟೆಯ ಸಾಕ್ಷ್ಯಗಳು ಕಂಡುಬಂದಿದೆ. ಇವುಗಳಲ್ಲಿ ಈಗ ಜೀವಂತವಿರುವ ದೊಡ್ಡೇರಿಯನ್ನು ‘ರಣದೊಡ್ಡೇರಿ’ ಎಂತಲೂ ಕರೆಯಲಾಗುತ್ತದೆಯೆಂಬ ಅಭಿಪ್ರಾಯವಿದೆ.[2] ಆದರೆ ಹಿಂದಿನಿಂದಲೂ ಸರ್ಕಾರಿ ದಾಖಲೆಗಳಲ್ಲಿ ಹಾಗೂ ಜನಬಳಕೆಯಲ್ಲಿರುವುದು ‘ದೊಡ್ಡೇರಿ’ ಎಂದೇ. ಇನ್ನೊಂದು ದೊಡ್ಡೇರಿಯೆಂದರೆ ಈಗ ಬೇಚರಾಕ್ ಎನಿಸಿರುವ ಹಳೇದೊಡ್ಡೇರಿ. ದೊಡ್ಡೇರಿ/ರಣದೊಡ್ಡೇರಿ ಗ್ರಾಮ ನೆಲೆಸಿರುವುದು ಚಳ್ಳಕೆರೆಯ ಪೂರ್ವಕ್ಕೆ ೬ ಕಿ.ಮೀ.ದೂರದಲ್ಲಿ; ಚಳ್ಳಕೆರೆಯಿಂದ ಪಾವಗಡಕ್ಕೆ ಸಾಗುವ ಬಸ್‌ಮಾರ್ಗದ ಎಡಬದಿಯಲ್ಲಿ. ಇಂದಿನ ಊರಾದರೂ ಹಳೇಕೋಟೆಯ ಪ್ರದೇಶದಲ್ಲೆ ಇರುವಂಥಾದ್ದು. ಸುಮಾರು ೪೦ ಎಕರೆ ವಿಸ್ತಾರದ ಪ್ರದೇಶವಿದು. ಈ ಊರನ್ನು ಆಡಳಿತಾತ್ಮಕವಾಗಿ ‘ಗ್ರಾಮಠಾಣ’ ಎನ್ನಲಾಗುತ್ತದೆ.
ಚಳ್ಳಕೆರೆ-ಪಾವಗಡ ಮುಖ್ಯರಸ್ತೆಯಿಂದ ಎಡಬದಿಗೆ ಚಲಿಸಿ ಈಗಿನ ದೊಡ್ಡೇರಿ ಗ್ರಾಮವನ್ನು ಪಶ್ಚಿಮದಿಕ್ಕಿನಿಂದ ಪ್ರವೇಶಿಸುವಾಗ ಎದುರುಗೊಳ್ಳುವ ಸ್ಮಾರಕವೆಂದರೆ ತಕ್ಕಮಟ್ಟಿಗೆ ದೊಡ್ಡದಾಗಿರುವ ಒಂಟಿ ಬುರುಜು. ಹಿಂದೆ ಇಲ್ಲಿದ್ದ ವಿಶಾಲವಾದ ಕೋಟೆಯ ಕಟ್ಟಕಡೆಯ ಭೌತಿಕ ಸಾಕ್ಷ್ಯವಾಗಿ ನಿಂತಿರುವಂತೆ ತೋರುತ್ತದೆ ಇದು. ಈ ಬುರುಜಿಗೆ ಹೊಂದಿಕೊಂಡಿರುವ ಕಂದಕ (ಅಗಳ್ತೆ)ಈಗ ಬಹುಮಟ್ಟಿಗೆ ಮುಚ್ಚಿಹೋಗಿದ್ದರೂ ಸುಸ್ಥಿತಿಯಲ್ಲಿದ್ದ ಕಾಲದಲ್ಲಿ ವಿಶಾಲವೂ ಆಳವೂ ಆಗಿದ್ದಿರಬೇಕೆಂದು ಮನದಟ್ಟಾಗುತ್ತದೆ. ಈ ಬುರುಜಿನ ವಿನಾ ಊರಿನ ಯಾವ ದಿಕ್ಕಿನಲ್ಲೂ ಕೋಟೆಯ ಅವಶೇಷಗಳು ಕಂಡುಬರುವುದಿಲ್ಲ. ಕೋಟೆಯ ಪ್ರಾಕಾರಕ್ಕೆ ಹೊಂದಿಸಿದ್ದ ಕಲ್ಲುಗಳು ಮನೆಗಳಿಗೆ ಬಳಕೆಯಾಗಿರುವುದರಿಂದ ಈಗ ಕೋಟೆಸಾಲು ಮಣ್ಣಿನ ದಿಬ್ಬವಾಗಿ ಪರಿವರ್ತನೆಗೊಂಡಿದೆ. ಕಂದಕಗಳು ತಮ್ಮ ಮೂಲಸ್ವರೂಪವನ್ನು ಕಳೆದುಕೊಂಡಿವೆ.
ಊರಿನಿಂದ ಪೂರ್ವಕ್ಕೆ ಕೋಟೆಯ ಹೆಬ್ಬಾಗಿಲಿದ್ದ ಸ್ಥಳದಲ್ಲಿ, ಅಂದರೆ ಕೋಟೆಯ ಹೆಬ್ಬಾಗಿಲನ್ನು ಪ್ರವೇಶಿಸುವಲ್ಲಿ ಬಲಗಡೆಗೆ ಆಂಜನೇಯ ಗುಡಿ, ಅದರ ಎದುರಿಗೆ ಅಂದರೆ ಎಡಗಡೆಗೆ ವೈಷ್ಣವ ಸಂಪ್ರದಾಯದ (?) ದೇವಾಲಯ ಅವಶೇಷಗಳು, ಶಾಸನೋಕ್ತ ಸ್ತಂಭ ಮೊದಲಾದವು ಕಂಡುಬರುತ್ತವೆ. ಇನ್ನೆಲ್ಲ ಕಾಣಬರುವುದು ನೊಳಂಬ ಶಿಲ್ಪಶೈಲಿಯ ರಚನೆಗಳು. ಅನತಿದೂರದಲ್ಲೆ ಉತ್ತರದಿಂದ ದಕ್ಷಿಣಕ್ಕೆ ಸಾಣಿಕೆರೆಯತ್ತ ಸಾಗುವ ಹಳ್ಳ ಅಥವಾ ದೊಡ್ಡೇರಿಹಳ್ಳ ಇದೆ. ಊರಿನಲ್ಲಿ ಪ್ರಾಯಶಃ ಪಾಳೆಯಗಾರರ ಕಾಲದ ಮಾರಮ್ಮ, ಕಾಳಮ್ಮ, ವೀರಭದ್ರ ಮೊದಲಾದ ದೇವಾಲಯಗಳು ನೆಲೆಸಿವೆ. ನೊಳಂಬರ ಶಿಲ್ಪಗಳೊಡನೆ ೧೭-೧೮ನೇ ಶತಮಾನಗಳ ವೀರಗಲ್ಲು, ವೀರ-ಮಾಸ್ತಿಗಲ್ಲು ಮೊದಲಾದ ಶಿಲ್ಪಗಳು ಅಲ್ಲಲ್ಲಿ ಚದುರಿದಂತೆ ಕಂಡುಬರುವುದುಂಟು. ದೊಡ್ಡೇರಿಯ ಪ್ರಾಚೀನ ಎಡೆಯೆನ್ನುವುದರಲ್ಲಿ ಸಂದೇಹವಿಲ್ಲ. ಇತಿಹಾಸಕಾರರು ಭಾವಿಸುವಂತೆ, ೧೬೯೬ರ ಕದನ ನಡೆದುದು ಇದೇ ದೊಡ್ಡೇರಿ ಪರಿಸರದಲ್ಲಿ. ಅದೇ ವರುಷ ದೊಡ್ಡೇರಿಯು ಚಿತ್ರದುರ್ಗದವರ ವಶಕ್ಕೆ ಬಂದಿತು. ಚಿತ್ರದುರ್ಗ ಸಂಸ್ಥಾನವನ್ನು ೧೭೭೯ರಲ್ಲಿ ಹೈದರ್‌ಅಲಿ ವಶಪಡಿಸಿಕೊಳ್ಳುವವರೆಗೆ ದೊಡ್ಡೇರಿಯು ಚಿತ್ರದುರ್ಗದ ಭಾಗವಾಗಿಯೇ ಇದ್ದಿತು. ೧೮೮೨ರ ವರೆಗೆ ದೊಡ್ಡೇರಿಯೇ ಈಗಿನ ತಾಲ್ಲೂಕಿನ ಕೇಂದ್ರಸ್ಥಾನವೆಂದು ಗುರುತಿಸಲ್ಪಟ್ಟಿದ್ದಿತು. ಚಳ್ಳಕೆರೆಯನ್ನು ತಾಲ್ಲೂಕು ಕೇಂದ್ರವೆಂದು ಕರೆದುದು ೧೮೮೨ರಲ್ಲಿಯೇ. ಕಾಗದ ತಯಾರಿಕೆಗೆ ದೊಡ್ಡೇರಿ ಪ್ರಸಿದ್ಧವಾಗಿದ್ದುದನ್ನು ಅದರ ಸ್ಥಾನಮಾನದ ಹಿನ್ನೆಲೆಯಲ್ಲಿಯೂ ಗುರುತಿಸಬಹುದು. ಉತ್ತಮ ಗುಣಮಟ್ಟದ ಕಾಗದ ಇಲ್ಲಿ ತಯಾರಾಗುತ್ತಿದ್ದಿತು. ಇಲ್ಲಿಯ ಕಾಗದ ಅಳತೆಯನ್ನು ‘ದೊಡ್ಡೇರಿ ಗಜ’ ಎಂಬ ಪ್ರಮಾಣಿತ ಅಳತೆಯಾಗಿ ಪರಿಗಣಿಸಲಾಗಿದ್ದಿತೆನ್ನುವುದು ಗಮನಾರ್ಹ.
[bookmark: _ftnref3]ಇಷ್ಟಾದರೂ ಚಾರಿತ್ರಿಕವಾಗಿ, ಈಗಿನ ಜನವಸತಿಯುಳ್ಳ ದೊಡ್ಡೇರಿ/ರಣದೊಡ್ಡೇರಿಗಿಂತಾ ಬೇಚರಾಕ್ ಸ್ಥಿತಿಯಲ್ಲಿರುವ ಹಳೇದೊಡ್ಡೇರಿಯೇ ಮಹತ್ವದ್ದೆಂದು ಹೇಳುವುದು ಸೂಕ್ತ. ಸಿರಾ ಸುಬೇದಾರ ತನ್ನ ಇತರ ಮೊಗಲ್ ಸರದಾರರೊಡನೆ ಆಶ್ರಯ ಪಡೆದುದು ಹಾಗೂ ೧೬೯೬ ಜನವರಿ ೫ರಂದು ಕಾಳಗ ನಡೆದುದು ಇದೇ ಪರಿಸರದ ಕೋಟೆಯಲ್ಲಿ ಎನ್ನಲು ಕೆಲವು ಪರೋಕ್ಷ ಸಾಕ್ಷ್ಯಗಳಿವೆ.[3] ಚಳ್ಳಕೆರೆ-ಪಾವಗಡ ರಸ್ತೆಯಲ್ಲಿ ಈಗಿನ ದೊಡ್ಡೇರಿಯನ್ನು ತಲುಪುವ ಮೊದಲೇ ಬಲಕ್ಕೆ, ಅಂದರೆ ದಕ್ಷಿಣದಿಕ್ಕಿಗೆ ಹೊರಳಿ ಮುಖ್ಯರಸ್ತೆಯಿಂದ ೧ ಕಿ.ಮೀ. ದೂರ, ಅಂದರೆ ಬೆಳಗೆರೆಗೆ ಹೋಗುವ ಒಳಮಾರ್ಗದಲ್ಲಿ ಸಾಗಿದರೆ ಸಿಕ್ಕುವ ಗ್ರಾಮವೇ ಉಪ್ಪಾರಹಟ್ಟಿ. ಈ ಗ್ರಾಮದ ದಕ್ಷಿಣಕ್ಕೆ ೧ ಕಿ.ಮೀ. ಅಂತರದಲ್ಲಿ ಇರುವುದೇ ಹಳೇದೊಡ್ಡೇರಿ ಬೇಚರಾಕ್ ನಿವೇಶನ. ಸನಿಹದಿಂದಲೂ ಪತ್ತೆಹಚ್ಚಲಾಗದಷ್ಟು ಹಾಳಾಗಿ ಹೋಗಿದೆ ಹಿಂದೊಮ್ಮೆ ಇಲ್ಲಿದ್ದ ಕೋಟೆ. ಇದರ ಒಟ್ಟು ಬಗೆಗಿನ ಯಾವ ಕಲ್ಪನೆಯೂ ಇಲ್ಲಿ ನಿಷ್ಪ್ರಯೋಜಕವೆಂದರೆ ಅಚ್ಚರಿಯೇನಲ್ಲ. ಇಡೀ ಕೋಟೆಯ ಆವರಣವನ್ನು ಕೃಷಿಕ್ಷೇತ್ರವಾಗಿ ಪರಿವರ್ತಿಸಿ ತುಂಬಾ ಕಾಲವಾಗಿದೆ. ಬೆಲೆಕಾಲವನ್ನು ಹೊರತುಪಡಿಸಿ ಬೇಸಗೆಕಾಲದಲ್ಲಿ ಈ ಕೋಟೆ ನಿವೇಶನದ ಸದ್ಯದ ಚಹರೆಯನ್ನು ಸ್ಥೂಲವಾಗಿ ಗುರುತಿಸಬಹುದಷ್ಟೆ. ಕೋಟೆಯ ಪ್ರಾಕಾರಗಳು ಸಂಪೂರ್ಣ ನಾಶವಾಗಿದ್ದು, ಈಗ ದಿಬ್ಬರೂಪದಲ್ಲಿ ಅಲ್ಲಲ್ಲಿ ತಮ್ಮ ಅಸ್ತಿತ್ವ ಉಳಿಸಿಕೊಂಡಿವೆ. ಕೋಟೆಯನ್ನು ಆವರಿಸಿದ್ದ ಕಂದಕ ಮಾತ್ರ ಅಲ್ಲಲ್ಲಿ ತಮ್ಮ ಅಸ್ತಿತ್ವ ಉಳಿಸಿಕೊಂಡಿವೆ. ಕೋಟೆಯನ್ನು ಆವರಿಸಿದ್ದ ಕಂದಕ ಮಾತ್ರ ಅಲ್ಲಲ್ಲಿ ಸ್ವಲ್ಪಮಟ್ಟಿಗೆ ಕಾಣಿಸುವುದುಂಟು. ಕೋಟೆಯ ಒಂದು ಮೂಲೆಯಲ್ಲಿರುವ ಹೊಂಡವು ಅಲ್ಲೆಲ್ಲ ದಟ್ಟವಾಗಿ ವ್ಯಾಪಿಸಿರುವ ಮುಳ್ಳುಪೊದೆಗಳ ಮಧ್ಯೆ ಕಾಣೆಯಾಗಿದೆ.
[1] ‘ದೊಡ್ಡೇರಿ ಕಾಳಗ’ ಲಾವಣಿಯನ್ನು ಸಂಗ್ರಹಿಸಲು ಪ್ರೊ. ದೀಕ್ಷಿತರಿಗೆ ನೆರವಾದವರು ಚಿತ್ರದುರ್ಗದ ಸಂಶೋಧಕ ಹುಲ್ಲೂರು ಶ್ರೀನಿವಾಸ ಜೋಯಿಸರು. ಪ್ರೊ.ದೀಕ್ಷಿತರು ಮತ್ತು ಜೋಯಿಸರು ಈರ್ವರೂ ಒಟ್ಟಿಗೆ ೧೯೫೪ರಲ್ಲಿ (ರಣ) ದೊಡ್ಡೇರಿಯಲ್ಲಿ ಈ ಲಾವಣಿಯನ್ನು ಸಂಗ್ರಹಿಸಿದರು.
[2] ಇದನ್ನು ನನ್ನ ಗಮನಕ್ಕೆ ತಂದವರು ಶ್ರೀ ಪಿ.ಆರ್.ವೀರಭದ್ರನಾಯಕ.
[3] ಸುಮಾರು ಮೂವತ್ತುವರ್ಷಗಳ ಹಿಂದೆ, ಮಹಾರಾಷ್ಟ್ರದಿಂದ ಬಂದ ಸಂಶೋಧಕರೋರ್ವರು (ಹೆಸರು ಮರೆತುಹೋಗಿದೆ) ತಮ್ಮೊಡನೆ ಹಳೇದೊಡ್ಡೇರಿ (ಬೇಚರಾಕ್) ಸ್ಥಳಕ್ಕೆ ಭೇಟಿಕೊಟ್ಟು ಮಾಹಿತಿ ಸಂಗ್ರಹಿಸಿದ್ದರೆಂದು (ರಣ) ದೊಡ್ಡೇರಿ ಗ್ರಾಮಪಂಚಾಯಿತಿಯ ಮಾಜಿ ಅಧ್ಯಕ್ಷ ಶ್ರೀ ಬಿ.ವೀರಣ್ಣನವರು ಕ್ಷೇತ್ರಕಾರ್ಯ ಸಂದರ್ಭದಲ್ಲಿ ತಿಳಿಸಿರುತ್ತಾರೆ. ಮರಾಠಾ ಇತಿಹಾಸ ಕುರಿತು ವಿಶೇಷವಾಗಿ ಕೆಲಸ ಮಾಡಿರುವ ಹೆಸರಾಂತ ವಿದ್ವಾಂಸ ಸೇತುಮಾಧವರಾವ್ ಎಸ್.ಪಗಡಿ (ಈಗ ದಿವಂಗತರು) ಅವರನ್ನು ಸುಮಾರು ೧೯೮೭ರಲ್ಲಿ ಬೆಂಗಳೂರಿನ ಎಂ.ಜಿ. ರೋಡ್ ಹಿಂಭಾಗದ ಅಪಾರ್ಟ್‌‌ಮೆಂಟೊಂದರಲ್ಲಿ ಇತಿಹಾಸ ಪ್ರಾಧ್ಯಾಪಕ ಡಾ.ಎಂ.ವಿ.ಶ್ರೀನಿವಾಸ್ ಅವರೊಡನೆ ಈ ಲೇಖಕನೂ ಸಂದರ್ಶಿಸಿದ್ದ. ಆಗ ನಡೆಸಲಾದ ಚರ್ಚೆಯಲ್ಲಿ, ತಾವು ಮಹಾರಾಷ್ಟ್ರದಿಂದ ಹೊರಟು ಚಳ್ಳಕೆರೆ ತಾಲ್ಲೂಕಿನ ದೊಡ್ಡೇರಿ (ಹಳೇದೊಡ್ಡೇರಿ)ಗೆ ಭೇಟಿ ನೀಡಿ ಆ ಸ್ಥಳವನ್ನು ಖುದ್ದಾಗಿ ಪರಿಶೀಲಿಸಿ ಬಂದುದಾಗಿ ಪಗಡಿಯವರು ತಿಳಿಸಿದ್ದರು. (ರಣ)ದೊಡ್ಡೇರಿಯ ಶ್ರೀ ಬಿ.ವೀರಣ್ಣನವರನ್ನು ಸಂಪರ್ಕಿಸಿದ ವ್ಯಕ್ತಿ ಇವರೇ ಆಗಿದ್ದರೆಂಬುದು ಇದರಿಂದ ದೃಢಪಡುತ್ತದೆ. ಹಳೇದೊಡ್ಡೇರಿ ನಿವೇಶನವನ್ನು ಪರಿಶೀಲಿಸುವಲ್ಲಿ ಪಗಡಿಯವರು ತೋರಿದ ಆಸಕ್ತಿಯನ್ನು ಗಮನಿಸಿದರೆ, ೧೬೯೬ರ ಕದನ ನಡೆದ ಸ್ಥಳ ಹಳೇದೊಡ್ಡೇರಿಯೇ ಆಗಿದ್ದಿತೆಂಬುದು ಸ್ಪಷ್ಟ.
ದೊಡ್ಡೇರಿ ಕದನ (೨)
ಹಳೇದೊಡ್ಡೇರಿ ಕೋಟೆಯೊಳಗೆ ಜನವಸತಿ ದಟ್ಟವಾಗಿದ್ದಿತೆನ್ನಲು ಇಲ್ಲಿಯ ನಿವೇಶನದಲ್ಲಿ ಕಂಡುಬರುವ ಮಡಕೆ ಚೂರುಗಳು, ಇಟ್ಟಿಗೆ ತುಂಡುಗಳು, ನಿತ್ಯಬಳಕೆಯ ಸಣ್ಣ ಪ್ರಮಾಣದ ಗುಂಡುಕಲ್ಲುಗಳನ್ನು ಸಾಕ್ಷಿ ಹೇಳುತ್ತವೆ. ಇಲ್ಲಿ ದೊರೆಯುವ ಕಬ್ಬಿಣದ ಕಿಟ್ಟವು ಈ ಕೋಟೆಯಲ್ಲಿ ಕಮ್ಮಾರಿಕೆ ನಡೆಯುತ್ತಿದ್ದುದನ್ನು ಸಮರ್ಥಿಸುತ್ತದೆ. ದೇವಾಲಯವಾಗಲಿ, ಇತರೆ ಸ್ಮಾರಕಗಳಾಗಲಿ ಇದ್ದುದರ ಬಗೆಗೆ ಇಲ್ಲಿ ಲವಲೇಶವೂ ಸುಳಿವು ದೊರೆಯುವುದಿಲ್ಲ.
ಈಗ ಪೂರ್ತ ನಾಶವಾಗಿರುವ ಹಳೇದೊಡ್ಡೇರಿಕೋಟೆಯ ನಿವೇಶನದಲ್ಲಿ ಪುರಾತಾತ್ವಿಕ ಶೋಧನೆ ಕೈಗೊಂಡು ಅದರ ಮೂಲರಚನೆಯನ್ನು ನಿಖರವಾಗಿ ಗುರುತಿಸಲು ಸಾಧ್ಯವಿದೆ. ಪೂರ್ವದಿಕ್ಕಿನಲ್ಲಿದ್ದ ಹೆಬ್ಬಾಗಿಲಿನ ಸ್ವರೂಪವನ್ನು ಗುರುತಿಸಬೇಕಿದೆ. ಚೌಕಾಕಾರದಲ್ಲಿದ್ದ ಇಲ್ಲಿಯ ಕೋಟೆಯು ಸ್ಥಳೀಯವಾಗಿ ದೊರೆಯುವ ಸಣ್ಣಗಾತ್ರದ ಕಲ್ಲುತುಂಡುಗಳಿಂದ ನಿರ್ಮಾಣಗೊಂಡಿದ್ದಿ ತೆನ್ನಲು ಈ ನಿವೇಶನದಲ್ಲಿ ಕಂಡುಬರುವ ಸಣ್ಣಕಲ್ಲುಗಳೇ ಸಾಕ್ಷಿ. ದೇಶಿ ತಂತ್ರಗಾರಿಕೆಯಾನುಸಾರ ಈ ಕೋಟೆ ನಿರ್ಮಾಣಗೊಂಡಿದ್ದಿ ತೆನ್ನಲಡ್ಡಿಯಿಲ್ಲ. ಇದೊಂದು ಸಾಧಾರಣ ಕೋಟೆಯಾಗಿದ್ದಿತೆನ್ನಲು, ಕದನದ ತರುವಾಯ ಯಾವ ಸಣ್ಣ ಕುರುಹನ್ನೂ ಉಳಿಸಿಕೊಳ್ಳದಂತೆ, ಹೇಳ ಹೆಸರಿಲ್ಲದಂತೆ ನಾಶವಾಗಿ ಹೋದುದೇ ಉದಾಹರಣೆ. ಈಚೆಗೆ ಸುಮಾರು ೧೫ ವರ್ಷಗಳವರೆಗೂ ಈ ಕೋಟೆಯ ನಿವೇಶನದಲ್ಲಿ ಭಾರೀ ಜಾಲಿಮರಗಳು ಬೆಳೆದುಕೊಂಡಿದ್ದು, ಕಾಡಿನ ಪರಿಸರ ಸೃಷ್ಟಿಗೊಂಡಿದ್ದಿತು. ಪಶುಪಾಲನೆಗೆ ಸೂಕ್ತ ಸ್ಥಳವಾಗಿದ್ದಿತು. ಈ ಬೀಳಿನಲ್ಲಿ ಸಾಗುವಳಿ ಆರಂಭವಾಗುತ್ತಿದ್ದಂತೆ ಈಗಿನ ಬಯಲು ಪರಿಸರ ಏರ್ಪಟ್ಟಿತು. ಈ ಕೋಟೆಯ ನಿವೇಶನದ ಮಧ್ಯಭಾಗದಲ್ಲಿ, ನೆಲಮಟ್ಟದಲ್ಲಿರುವಂತೆ ಕಂಡರೂ ಸಾಧಾರಣ ಎತ್ತರದ ದಿಬ್ಬದ ಪ್ರದೇಶವಿದ್ದು, ಇಲ್ಲಿ ‘ಅರಮನೆ’ ಇದ್ದಿತೆಂಬುದು ಸ್ಥಳೀಯರ ಹೇಳಿಕೆ. ಇ‌ಲ್ಲಿಯ ಜನರು ಇದನ್ನು ಮಾಳಿಗೆ (ಅರಮನೆ) ಜಾಗವೆಂತೆಲೇ ಗುರುತಿಸುವುದುಂಟು. ಸುಮಾರು ೧೦೦ x ೧೦೦ ಅಡಿಗಳ ವಿಸ್ತಾರವಾಗಿರುವ ಹಾಗೂ ನಾಲ್ಕು ಮೂಲೆಗಳಲ್ಲೂ ಇದ್ದಿರಬಹುದಾದ ಬುರುಜು ಕುರುಹುಗಳುಳ್ಳ ಈ ಎಡೆಯಲ್ಲಿ ಭೂಶೋಧನೆ ಕೈಗೊಳ್ಳುವುದು ಅಗತ್ಯ.
ಆದರೆ ಕೋಟೆಯ ನಿವೇಶನಕ್ಕೆ ಹೊಂದಿಕೊಂಡಂತಿರುವ ವಿಶಾಲವಾದ ‘ದೊಡ್ಡೇರಿ ಕೆರೆ’ಯ ಮುಂಭಾಗದ ಪರಿಸರದಲ್ಲಿ ದೇವಾಲಯದ ಅವಶೇಷ, ಶಾಸನೋಕ್ತ ವೀರಗಲ್ಲು, ವೀರ-ಮಾಸ್ತಿಗಲ್ಲು, ಬಿಡಿಶಿಲ್ಪ ಇತ್ಯಾದಿ ಕಂಡುಬರುತ್ತವೆ. ದೊಡ್ಡೇರಿ ಕದನ ನಡೆದ ಸಂದರ್ಭದಲ್ಲಿ ಹತರಾದ ಕೆಲವು ಸ್ಥಳೀಯ ಯೋಧರ ನೆನಪಿಗಾಗಿ ಹಾಕಿಸಿರುವ ಶಿಲೆಗಳೂ ಇಲ್ಲಿರಬಹುದು. ಒಂದೆರಡರ ವಿನಾ ಉಳಿದ ಸ್ಮಾರಕಶಿಲೆ ಹಾಗೂ ಶಿಲ್ಪಗಳು ಮುಕ್ಕಾಗಿವೆ. ಕೋಟೆ ನಿವೇಶನವು ಕೆರೆಗೆ ಹೊಂದಿಕೊಂಡಂತಿರುವುದರಿಂದ, ಹಿಂದೊಮ್ಮೆ ಈ ಕೆರೆಯ ನೀರನ್ನೆ ಕೋಟೆಯ ಕಂದಕಕ್ಕೆ ಹಾಯಿಸುತ್ತಿದ್ದಿರಬೇಕು. ಇದರ ಕುರುಹು ಸಹಾ ಗೋಚರಿಸುತ್ತದೆ. ಸುಮಾರು ಒಂದುಸಾವಿರ ಎಕರೆ ಅಚ್ಚುಕಟ್ಟು ಹೊಂದಿರುವ ಈ ಕೆರೆ ಏರಿಯ ಮೇಲೆ ಸಪ್ತಮಾತೃಕೆಯರ ಶಿಲ್ಪ ಮತ್ತು ನಂದಿ ವಿಗ್ರಹಗಳಿವೆ. ಈ ಕೆರೆ ಏರಿಯ ಮುಂದೆ ಕೋಟೆಯ ಹೊರವಲಯದಲ್ಲಿ ಜನವಸತಿಯ ಕುರುಹುಗಳು ಕಂಡುಬರುವುದರೊಡನೆ ಕದನದಲ್ಲಿ ಮಡಿದವರ ಸ್ಮಾರಕಶಿಲೆಗಳೂ ಇವೆ. ದೊಡ್ಡೇರಿ ಕದನ ಈ ಪ್ರದೇಶದಲ್ಲಿಯೂ ನಡೆದಿರಬೇಕು. ‘ದೊಡ್ಡೇರಿ ಜಗಳ’ ಲಾವಣಿಯಲ್ಲಿ ಕೆರೆಯೊಂದರ ಬಳಿ ಕದನ ನಡೆದ ಸಂದರ್ಭದ ಸೂಕ್ಷ್ಮ ಚಿತ್ರಣವಿದೆ. ಕೆರೆಕಟ್ಟೆಯ ಮೇಲೆ ಹಾಗೂ ಏರಿಯ ಹಿಂದೆ ಖಾಸಿಂಖಾನನ ಸೈನಿಕರನ್ನು ದುರ್ಗದವರು ಓಡಾಡಿಸಿಕೊಂಡು, ಗದುಬಿ(ಮಿ) ಕೊಂಡು, ಹಾರಾಡಿಕೊಂಡು ಕಡಿದ ಬಗೆಗೆ ರೋಚಕ ವಿವರಣೆಯಿದೆ. ಆದ್ದರಿಂದ ಕೋಟೆಯ ಬಳಿ ಮಾತ್ರವಲ್ಲದೆ, ದೊಡ್ಡೇರಿಕೆರೆ ಬಳಿಯೂ ಈ ಕದನ ನಡೆದಿರುವ ಸಾಧ್ಯತೆಯುಂಟು.
ಚಿತ್ರದುರ್ಗದ ದಾಖಲೆಗಳಲ್ಲಿ ಖಾಸಿಂಖಾನನು ತಳಕಿನಿಂದ ದೊಡ್ಡೇರಿವರೆಗೆ ಲಡಾಯಿ ಮಾಡುತ್ತಾ ಹೋಗಿ ದೊಡ್ಡೇರಿ ಕೋಟೆಯೊಳಗೆ ಹೊಕ್ಕನೆಂಬ ವಿವರಣೆಯಿದೆ. ತಳಕು ಇರುವುದು ಚಳ್ಳಕೆರೆಯಿಂದ ಉತ್ತರಕ್ಕೆ ೧೨ ಕಿ.ಮೀ. ದೂರದಲ್ಲಿ. ತಳಕು ಮತ್ತು ದೊಡ್ಡೇರಿ/ ರಣದೊಡ್ಡೇರಿಗಳ ನಡುವಣ ಅಂತರ ೭-೮ ಕಿ.ಮೀ. ಖಾಸಿಂಖಾನನ ದಂಡು ತಳಕಿನಿಂದ ಹಳೇದೊಡ್ಡೇರಿಯತ್ತ ಮರಾಠರೊಡನೆ ಕಾಳಗವಾಡುತ್ತಾ ಬಂದಿದ್ದರೆ,ಅದು ಮಾರ್ಗ ಮಧ್ಯದ ಕೆಲವು ಗ್ರಾಮಗಳನ್ನು ದಾಟಿ ಬಂದಿರುವುದು ಸಹಜ. ತಮ್ಮ ಆನೆ, ಕುದುರೆಗಳಿಗೆ ಮೇವು, ನೀರು ಇತ್ಯಾದಿಯನ್ನು ದೊರಕಿಸಿಕೊಳ್ಳುವ ಸಲುವಾಗಿ ಮೊಗಲರು ಕಾವಲು, ಕೆರೆಗಳ ಪರಿಸರದಲ್ಲಿ ಸುತ್ತಾಡಿರುವ ಸಾಧ್ಯತೆ ಹೆಚ್ಚು. (ನಕ್ಷೆ ನೋಡಿ). ಆಹಾರದ ಕೊರತೆಯುಂಟಾದಾಗ ಸೈನಿಕರು ಕೆರೆಯ ನೀರನ್ನೆ ಕುಡಿದು ಜೀವ ಹಿಡಿದುಕೊಂಡ ಉದಾಹರಣೆಗಳು ದಾಖಲೆಗಳಲ್ಲಿ ದೊರಕುವುದರಿಂದ, ಕೆರೆಗಳ ಸನಿಹದಲ್ಲಿ ಮೊಗಲರು ಗುಡಾರಗಳನ್ನು ಹಾಕಿಕೊಂಡ ಸಂದರ್ಭಗಳು ಇಲ್ಲದಿಲ್ಲ. ದೊಡ್ಡೇರಿ ಕದನ ನಡೆಯುವಾಗ ದುರ್ಗದ ಸೇನೆಯು ‘ಹೊದ್ದ ಗುಡಾರದ ಹೊಕ್ಕು’ ಖಾಸಿಂಖಾನನ ಸೈನಿಕರನ್ನು ಕಡಿದ ಪ್ರಸ್ತಾಪ ಬಂದಿದೆ ಲಾವಣಿಯಲ್ಲಿ. ಇವೆಲ್ಲವೂ ಪರಿಶೀಲನಾರ್ಹ ಅಂಶಗಳೇ.
ದೊಡ್ಡೇರಿ ಕದನದಲ್ಲಿ ಜಯಗಳಿಸಿ ಕೋಟೆಯನ್ನು ತಮ್ಮ ವಶಕ್ಕೆ ಪಡೆದ ಚಿತ್ರದುರ್ಗದವರು ಆ ನಂತರ ಮೊಗಲರ ಆಗ್ರಹಕ್ಕೆ ತುತ್ತಾಗಬೇಕಾಯಿತು. ಮರಾಠರ ವಿರುದ್ಧ ತಮ್ಮೊಡನೆ ಕೈ ಜೋಡಿಸುವಂತೆ ಮೊಗಲರು ದುರ್ಗದವರನ್ನು ನಿರ್ಬಂಧಿಸಿದರು. ಈ ಪರಿಸ್ಥಿತಿ ಕೆಲವಾರು ವರ್ಷಗಳವರೆಗೆ ಮುಂದುವರೆಯಿತು. ದುರ್ಗದವರ ಮತ್ತು ಮರಾಠರ ಸಖ್ಯ ಮತ್ತೆ ಬೆಳೆದುದು ಮೊಲಗರ ಕಾಟದಿಂದ ಮುಕ್ತರಾದ ನಂತರವೇ.
ದೊಡ್ಡೇರಿ/ರಣದೊಡ್ಡೇರಿ ಹಾಗೂ ಹಳೇದೊಡ್ಡೇರಿ ಕೋಟೆಗಳ ನಿರ್ಮಾಣದ ಕಾಲವನ್ನು ನಿರ್ಧರಿಸುವುದು ಕಷ್ಟಸಾಧ್ಯ. ಈ ಕುರಿತು ಮಾಹಿತಿ ದೊರೆಯುವುದಿಲ್ಲ. ಹೆಸರೇ ಸೂಚಿಸುವಂತೆ, ಹಳೇದೊಡ್ಡೇರಿಯೇ ಮೊದಲು ನಿರ್ಮಾಣಗೊಂಡುದೆಂದು ಭಾವಿಸಿದರೂ ಇದನ್ನು ನಿರ್ಮಿಸಿದವರ ವಿವರ ತಿಳಿದುಬರುವುದಿಲ್ಲ. ಹಾಗೆಯೇ (ರಣ) ದೊಡ್ಡೇರಿ ಕೋಟೆಯ ವಿಚಾರ ಸಹಾ. ೧೬೯೬ ರ ಕದನದ ಪರಿಣಾಮವಾಗಿಯೇ ಹಳೇದೊಡ್ಡೇರಿ ಕ್ರಮೇಣ ನಿರ್ಜನ ಪ್ರದೇಶವಾಯಿತೆನ್ನಬಹುದು. ಇದೀಗ ಬೇಚರಾಕ್ ಆಗಿ ದಾಖಲುಗೊಂಡಿದೆ. ಕದನದ ತರುವಾಯ ಅಲ್ಲಿಯ ಜನರೇ ಈಗಿನ (ರಣ)ದೊಡ್ಡೇರಿ ಗ್ರಾಮದ ಹುಟ್ಟಿಗೆ ಕಾರಣರಾದಂತೆಯೇ ಗ್ರಾಮರಕ್ಷಣೆಗಾಗಿ ನೂತನ ಕೋಟೆಯ ನಿರ್ಮಾಣಕ್ಕೂ ಕಾರಣವಾಗಿರಬಹುದು.
[image: ದೊಡ್ಡೇರಿ ಕದನ ನಡೆದ ಪರಿಸರ]
ದೊಡ್ಡೇರಿ ಕದನ ನಡೆದ ಪರಿಸರ
ಮೊಗಲ್ ಹಾಗೂ ಮರಾಠಾ ಮತ್ತು ಚಿತ್ರದುರ್ಗ ಜಂಟಿಪಡೆಗಳ ಮಧ್ಯೆ ನಡೆದ ದೊಡ್ಡೇರಿ ಕದನದಲ್ಲಿ ಮೊಗಲರ ಪ್ರತಿಷ್ಠೆಗೆ ಭಾರಿ ಪೆಟ್ಟು ಬಿದ್ದುದು ವಾಸ್ತವ. ಇಂಥಾ ಸೋಲನ್ನು ನಿರೀಕ್ಷಿಸದ ಸಾಮ್ರಾಟ ಔರಂಗಜೇಬನ ಪ್ರತಿಕ್ರಿಯೆ ಹೇಗಿದ್ದಿರಬಹುದು? ಖಾಫಿಖಾನೆ ಮತ್ತು ಮರಾಠಾ ಇತಿಹಾಸಕಾರರು ಈ ಸಂದರ್ಭವನ್ನೂ ದಾಖಲಿಸದೆ ಬಿಟ್ಟಿಲ್ಲ. ಈ ಮಾಹಿತಿಯನ್ನು ಸಂಗ್ರಹಿಸಿರುವ ಜೇಮ್ಸ್ ಗ್ರಾಂಟ್‌ಡಫ್ ಹೇಳುವಂತೆ, ದೊಡ್ಡೇರಿಕೋಟೆಯಲ್ಲಿ ಸೈಯದ್ ಖಾಸಿಂಖಾನನು ಆತ್ಮಹತ್ಯೆ ಮಾಡಿಕೊಂಡ ನಂತರ ಇತರ ಸರದಾರರು ಮರಾಠರಿಗೆ ಅಪಾರ ಒತ್ತೆಹಣ ಸಂದಾಯ ಮಾಡುವುದರೊಡನೆ ಅವರ ದಿಗ್ಬಂಧನದಿಂದ ಬಿಡುಗಡೆ ಪಡೆದರು. ಸೋಲಿನಿಂದಾದ ಅಪಮಾನದ ಮುಖ ಹೊತ್ತು ಹಾಗೂ ಮರಾಠರು ಮತ್ತು ದುರ್ಗದವರ ಔದಾರ್ಯದ ಕಾರಣವಾಗಿ ಸ್ವಪ್ರತಿಷ್ಠೆಯನ್ನು ಕಳೆದುಕೊಂಡು ಮೊಗಲ್ ಕ್ಯಾಂಪಿನತ್ತ ತೆರಳಿದರು. ಅವರೆಲ್ಲರನ್ನೂ ಚಕ್ರವರ್ತಿ ಔರಂಗಜೇಬನು ಖಂಡಿಸಿದನಲ್ಲದೆ, ಅವರ ಗೌರವ ಪದವಿಗಳು ಹಾಗೂ ಉನ್ನತಸ್ಥಾನಗಳನ್ನು ಕಿತ್ತು ಹಾಕಿದ; ಅವರನ್ನು ರಾಜಧಾನಿಯಿಂದ ದೂರವಿರುವ ಪ್ರಾಂತ್ಯಗಳಿಗೆ ವರ್ಗಾಯಿಸಿದ; ಹಾಗೂ ಕೆಳಸ್ಥಾನಗಳಲ್ಲಿದ್ದು ಕಾರ್ಯನಿರ್ವಹಿಸುವಂತೆ ತಾಕೀತು ಮಾಡಿದ. ಉದಾಹರಣೆಗೆ, ಅಜ್ಮೀರ್ ಸುಬೇದಾರನಾಗಿದ್ದ ಖಾನಜಾದ್‌ಖಾನನನ್ನು ನಾಂದೇಡ್ ಸುಬೇದಾರನಾಗಿ ವರ್ಗಾಯಿಸಲಾಯಿತು.
ಇಷ್ಟಾದರೂ ಕೆಲವೇ ದಿನಗಳಲ್ಲಿ ಇಂಥಾ ಸರದಾರರ ಬಗೆಗೆ ಸಾಮ್ರಾಟ ಔರಂಗಜೇಬನು ಉದಾರ ನೀತಿ ತಳೆದುದು ಗಮನಾರ್ಹ. ಮೊಗಲ್ ಆಸ್ಥಾನದ ವರದಿಗಳು ಒದಗಿಸುವ ಮಾಹಿತಿಯ ಪ್ರಕಾರ, ದೊಡ್ಡೇರಿ ಕದನದಲ್ಲಿ (೫ ಜನವರಿ ೧೬೯೬) ಸೋತು ಅಪಮಾನಕ್ಕೊಳಗಾಗಿದ್ದ ಖಾನಜಾದ್‌ಖಾನ್, ಸಾಜ್‌ಶಿಕನ್‌ಖಾನ್ ಮೊದಲಾದವರು ೧೬೯೬ ಫೆಬ್ರವರಿ ೧೩ರಂದು ಬಿಜಾಪುರದ ಸನಿಹಕ್ಕೆ ಬಂದಿದ್ದರು. ೧೭ರಂದು ಖಾನ್‌ಜಾದ್‌ಖಾನನು ಇಂಡಿಗ್ರಾಮವನ್ನು ತಲುಪಿದ್ದ. ಇದೇ ವೇಳೆಗೆ ಬಿಜಾಪುರದ ದಿವಾನನಾಗಿದ್ದ ಮೀರ್ ಬಖರ್ ಆ ಹೊಣೆಗಾರಿಕೆಯಿಂದ ಬಿಡುಗಡೆ ಹೊಂದಿದ್ದರಿಂದ, ಮಾರ್ಚ್ ೨೨ರಂದು ಔರಂಗಜೇಬನು ತನ್ನ ಪ್ರಧಾನ ಬಕ್ಷಿಯಾದ ಮುಖ್‌ಲಿಸ್‌ಖಾನನನ್ನು ಸಂಪರ್ಕಿಸಿ, ಖಾನಜಾದ್‌ಖಾನನು ಬಿಜಾಪುರ ಫೌಜುದಾರ್ ಆಗಿ ನೇಮಕಗೊಳ್ಳಲು ಆಸಕ್ತವಾಗಿರುವನೇ ಎಂಬುದನ್ನು ತಿಳಿದುಕೊಳ್ಳಲು ಸೂಚಿಸಿದ. ಒಂದುವೇಳೆ ಅವನು ಆಸಕ್ತನಾಗಿದ್ದಲ್ಲಿ, ಆ ಪ್ರಕಾರವೇ ಆದೇಶ ಹೊರಡಿಸುವುದಾಗಿ ತಿಳಿಸಿದ. ಆದರೆ ಬಕ್ಷಿ ಮುಖ್‌ಲಿಸ್‌ಖಾನನು ಮಾರ್ಚ್ ೨೮ರಂದು ಔರಂಗಜೇಬನಿಗೆ ಸಲ್ಲಿಸಿದ ವರದಿಯಲ್ಲಿ, ಖಾನಜಾದ್‌ಖಾನನು ಬಿಜಾಪುರದ ಫೌಜುದಾರನಾಗಲು ಆಸಕ್ತಿನಾಗಿಲ್ಲವೆಂದು ತಿಳಿಸಿದ. ದೊಡ್ಡೇರಿ ಕದನದಲ್ಲಿ ಉಂಟಾದ ಅವಹೇಳನಕಾರಿ ಸೋಲಿನ ಕಾರಣವಾಗಿ ಖಾನಜಾದ್‌ಖಾನನು ತೀರಾ ಅಸಂತುಷ್ಟನಾಗಿದ್ದು, ಬಿಜಾಪುರದ ಫೌಜುದಾರ್ ನಿರ್ವಹಿಸಲು ಆಸಕ್ತನಾಗಿಲ್ಲವೆಂಬುದನ್ನು ವ್ಯಕ್ತಪಡಿಸಲಾಗಿದ್ದಿತು. ದೊಡ್ಡೇರಿ ಕದನದಲ್ಲಿ ಪಾಲ್ಗೊಂಡಿದ್ದ ಮೊಗಲ್ ಸರದಾರರನ್ನು ಅಲ್ಲಿ ಉಂಟಾದ ಸೋಲು ಹೇಗೆ ನಿರಾಶೆಯ ಮಡುವಿಗೆ ದೂಡಿದ್ದಿತೆಂಬುದನ್ನು ಇಲ್ಲಿ ಅರಿಯಬಹುದು.
ಪ್ರಾಯಶಃ ದೊಡ್ಡೇರಿ ಕದನದಿಂದ ಉಂಟಾದ ಪರಿಣಾಮವನ್ನು ಔರಂಗಜೇಬ್ ನಿಧಾನವಾಗಿಯಾದರೂ ಗ್ರಹಸಿದ್ಧಿರಬಹುದು. ಈ ಕದನದ ಕಾರಣವಾಗಿ ದೊಡ್ಡೇರಿ ಕೋಟೆಯಲ್ಲಿ ತನ್ನ ಪ್ರಾಣ ಕಳೆದುಕೋಂಡ ಸೈಯದ್ ಖಾಸಿಂಖಾನನ ಬಗೆಗೆ ಈ ಸಾಮ್ರಾಟದಲ್ಲಿ ಅನುಕಂಪ ಮೂಡಿದುದು ಅಚ್ಚರಿಯೆನಿಸಿದರೂ ನಿಜ. ೧೯೯೬ ಮಾರ್ಚ್ ೨೧ರ ಮೊಗಲ್ ಆಸ್ಥಾನದ ದಿನಚರಿ ವರದಿಯ ಪ್ರಕಾರ, ಆದವಾನಿ (ಇಮ್ತಿಯಾಜ್ ಘುರ್) ಕೋಟೆಯಲ್ಲಿ ನೆಲೆಸಿದ್ದ ಖಾಸಿಂಖಾನನ ಕುಟುಂಬ ಮತ್ತು ಇತರ ಸಮೀಪಬಂಧುಗಳ ಪರವಾಗಿ ಖಾಸಿಂಖಾನನ ವಕೀಲನು ಮೊಗಲ್ ಆಸ್ಥಾನಕ್ಕೆ ಮನವಿಯೊಂದನ್ನು ಸಲ್ಲಿಸಿ, ಅವರಿಗೆಲ್ಲ ಸೂಕ್ತ ವ್ಯವಸ್ಥೆ ಕಲ್ಪಿಸುವಂತೆ ಅದರಲ್ಲಿ ಕೋರಿದ್ದ. ಇದಕ್ಕೆ ಔರಂಗಜೇಬನು ಹೃತ್ಪೂರ್ವಕ ಸ್ಪಂದಿಸಿದ. ಖಾಸಿಂಖಾನನ ಅಘೋಷಿತ ಆಸ್ತಿಯನ್ನು ಮುಟ್ಟುಗೋಲು ಹಾಕಿಕೊಳ್ಳಲು ಔರಂಗಜೇಬನು ಮುರಳಿಧರನೆಂಬವನನ್ನು ಆದವಾನಿಗೆ ಕಳುಹಿಸಿಕೊಟ್ಟಿದ್ದರೂ ಖಾಸಿಂಖಾನನ ಕುಟುಂಬ ವರ್ಗದವರಿಗೆ ಅಗತ್ಯ ಅನುಕೂಲ ಹಾಗೂ ರಕ್ಷಣೆಯನ್ನು ಒದಗಿಸುವ ನಿಟ್ಟಿನಲ್ಲಿ ಆದೇಶ ಹೊರಡಿಸಿದ; ಇದನ್ನು ಸೂಕ್ತವಾಗಿ ಜಾರಿಗೊಳಿಸುವಂತೆ ಆದವಾನಿಕೋಟೆಯ ದಂಡಾಧಿಕಾರಿ ರಾಜಾ ಅನೂಪ್‌ಸಿಂಗ್‌ನಿಗೆ ಸೂಚಿಸಿದ. ಇಷ್ಟಲ್ಲದೆ, ಔರಂಗಜೇಬನು ಇನ್ನೂ ಒಂದು ಹೆಜ್ಜೆ ಮುಂದೆ ಹೋಗಿ ಖಾಸಿಂಖಾನ್ ಮತ್ತು ಹಿಮ್ಮತ್‌ಖಾನರ ಅಧೀನದಲ್ಲಿದ್ದ ಸೇನೆಯನ್ನು ಮರುವ್ಯವಸ್ಥೆಗೊಳಪಡಿಸಿದ. ೧೯೯೬ ಮಾರ್ಚ್ ೩೧ರ ದಿನಚರಿ ವರದಿಯ ಪ್ರಕಾರ, ಚಕ್ರವರ್ತಿಯು ಈ ಉದ್ದೇಶಕ್ಕಾಗಿಯೇ ಓರ್ವ ವಿಶೇಷ ದಂಡಧಾರಿ/ಅಧಿಕಾರಿ (Mace-bearer) ಯನ್ನು ನೇಮಿಸಿದನಲ್ಲದೆ, ಹಿಂದಿನ ಈರ್ವರು ಸರದಾರನ ಅಧೀನದಲ್ಲಿದ್ದ ಸೈನಿಕರು ಮತ್ತು ಅಧಿಕಾರಿಗಳು ಯುವರಾಜ ಮೊಹಮ್ಮದ್ ಬೇಡರ್‌ಭಕ್ತ್ (ಔರಂಗಜೇಬ್‌ನ ಮೊಮ್ಮಗ)ನ ವಶದಲ್ಲಿದ್ದ ಸೇನಾಪಡೆಯಲ್ಲಿ ವಿಲೀನಗೊಳ್ಳುವುದನ್ನು ಖಚಿತಪಡಿಸಿಕೊಳ್ಳಲು ಆತನಿಗೆ ಆದೇಶಿಸಿದ. ಒಟ್ಟಿನಲ್ಲಿ, ದೊಡ್ಡೇರಿ ಕದನದ ತರುವಾಯ, ಅಂದರೆ ೧೬೯೬ ಜನವರಿ ೫ ರಿಂದ ಮಾರ್ಚ್‌ ೩೧ರ ಅವಧಿಯಲ್ಲಿ, ಮೊಗಲರ ಆಡಳಿತ ಕೇಂದ್ರದಲ್ಲಿ ಈ ಮೇಲಿನಂತೆ ಕದನಸಂಬಂಧಿ ಚಟುವಟಿಕೆಗಳು, ಬದಲಾವಣೆಗಳು ತ್ವರೆಯಿಂದ ನಡೆದುಹೋದವು!
ದೊಡ್ಡೇರಿ ಕದನದ ಪರಿಣಾಮವಾಗಿ ಮೊಗಲ್ ಸಾಮ್ರಾಜ್ಯಕ್ಕೆ ಸ್ವಲ್ಪಮಟ್ಟಿಗಾದರೂ ಧಕ್ಕೆ ತಗುಲಿತು; ದಕ್ಷಿಣಕರ್ನಾಟಕದಲ್ಲಿ ಮರಾಠರ ಪ್ರತಿಷ್ಠೆ ಹೆಚ್ಚಿತು; ವಿಜಯದ ಮಕುಟ ಚಿತ್ರದುರ್ಗದವರ ಮುಡಿಗೇರಿತು. ದೊಡ್ಡೇರಿಯು ಚಿತ್ರದುರ್ಗದವರ ಪಾಲಿಗೆ ಬಂದುದು ಹಾಗೂ ಇತರ ಸಂಸ್ಥಾನಿಕರ ಮಧ್ಯೆ ಬಿಚ್ಚುಗತ್ತಿ ಭರಮಣ್ಣನಾಯಕನ ವರ್ಚಸ್ಸು ವರ್ಧಿಸಿದುದು ನಿಜವಾದರೂ ದುರ್ಗದ ಪಾಲಿಗೆ ತೀವ್ರತೆರನಾದ ಒತ್ತಡ ಆರಂಭ ಗೊಂಡುದೂ ಈ ಕದನದ ತರುವಾಯವೇ. ೧೭೭೯ರಲ್ಲಿ ದುರ್ಗವು ಹೈದರ್‌ಆಲಿಯ ಅಧೀನಕ್ಕೆ ಬರುವವರೆಗೆ, ಭರಮಣ್ಣನಾಯಕನಿಂದ ಕೊನೆಯ ಅರಸ ರಾಜಾ ವೀರಮದಕರಿ ನಾಯಕನವರೆಗೆ – ಸುಮಾರು ೮೫ ವರ್ಷಗಳಷ್ಟು ಕಾಲ-ಈ ನಾಯಕ ಸಂಸ್ಥಾನವು ಮೊಗಲ್ – ಮರಾಠಾ- ಶ್ರೀರಂಗಪಟ್ಟಣದ ನವಾಬಶಾಹಿಗಳಿಗೆ ಅಧೀನವಾಗಿರುವಂತೆ ವರ್ತಿಸಬೇಕಾಗಯಿತು. ಪೊಗದಿ/ಖಂಡಣಿ ಸಲ್ಲಿಸುವುದರೊಡನೆ ತನ್ನ ಆಡಳಿತಕ್ರಮದಲ್ಲಿ ಹೊಂದಾಣಿಕೆಯ ಕಾರ್ಯನೀತಿಯನ್ನು ಅನುಸರಿಸುವುದು ಅದಕ್ಕೆ ಅನಿವಾರ್ಯವೆನಿಸಿತು.
೨. ದೊಡ್ಡೇರಿ ಕಾಳಗದ ಲಾವಣಿ : ಪುನರ್ವಿಮರ್ಶೆ
ಚಿತ್ರದುರ್ಗ ನಾಯಕ ಅರಸರ ಕಾಲದಲ್ಲಿ ನೆರೆಯ ಸಂಸ್ಥಾನಿಕರು, ಮೊಗಲರು, ಮರಾಠರು ಹಾಗೂ ಶ್ರೀರಂಗಪಟ್ಟಣದ ನವಾಬರೊಡನೆ ಹಲವಾರು ಯುದ್ಧಗಳು ನಡೆದಿವೆ. ಇವುಗಳಲ್ಲಿ ಕೆಲವು ನಿರ್ಣಾಯಕವಾದವು; ಉಳಿದವು ಸ್ವರಕ್ಷಣೆಯ ನೆಲೆಯಲ್ಲಿ ನಡೆಸಿದ ಸೈನಿಕ ಪ್ರತಿರೋಧಗಳು. ನಿರ್ಣಾಯಕ ಯುದ್ಧಗಳಲ್ಲಿ ದೊಡ್ಡೇರಿ ಕದನ (೧೬೯೬ ಜನವರಿ), ಮಾಯಕೊಂಡ ಕಾಳಗ (೧೭೪೮-೪೯) ಹಾಗೂ ಹೈದರ್‌ಅಲಿಯ ಸಂಯುಕ್ತಪಡೆಗಳೊಡನೆ ನಡೆಸಿದ ಅಂತಿಮ ಯುದ್ಧ (೧೭೭೯ ಮಾರ್ಚ್)- ಇವು ಪರಿಗಣಿಸಲರ್ಹವಾದಂಥವು. ಈ ಯುದ್ಧಗಳನ್ನು ನಡೆಸಿದ ಅರಸರೆಂದರೆ, ಬಿಚ್ಚುಗತ್ತಿ ಭರಮಣ್ಣ ನಾಯಕ (ದೊಡ್ಡೇರಿ ಕದನ), ಹಿರೇಮದಕರಿನಾಯಕ ಮತ್ತು ಇಮ್ಮಡಿ ಕಸ್ತೂರಿ ರಂಗಪ್ಪನಾಯಕ (ಮಾಯಕೊಂಡ ಕಾಳಗ) ಹಾಗೂ ರಾಜಾ ವೀರಮದಕರಿನಾಯಕ (ಹೈದರ್‌ನೊಡನೆ ಅಂತಿಮ ಯುದ್ಧ). ದೊಡ್ಡೇರಿ ಕದನ ನಡೆದ ೫೩ ವರ್ಷಗಳ ನಂತರ ಮಾಯಕೊಂಡ ಕಾಳಗ ಸಂಭವಿಸಿದರೆ, ಇದಾದ ೩೦ ವರ್ಷಗಳ ತರುವಾಯ ಅಂತಿಮ ಯುದ್ಧ ನಡೆಯಿತು.
ಮೇಲೆಯೇ ವಿವರಿಸಿದಂತೆ, ಪ್ರಸ್ತುತ ದೊಡ್ಡೇರಿ ಕದನವು ಚಿತ್ರದುರ್ಗ ಚರಿತ್ರೆಯ ರೋಚಕ ಅಧ್ಯಾಯವೆನ್ನುವದರಲ್ಲಿ ಸಂಶಯವಿಲ್ಲ. ಈ ಕದನ ನಡೆದುದು ಮರಾಠಾ ಮತ್ತು ಚಿತ್ರದುರ್ಗದ ಸಂಯುಕ್ತಪಡೆ ಹಾಗೂ ಮೊಲಗರ ಮಧ್ಯೆ. ಕರ್ನಾಟಕದ ಫೌಜುದಾರ್ ಹಾಗೂ ಸಿರಾಪ್ರಾಂತ್ಯದ (ತುಮಕೂರು ಜಿಲ್ಲೆ) ಸುಬೇದಾರ ಸೈಯದ್ ಖಾಸಿಂಖಾನನ ನಾಯಕತ್ವದಲ್ಲಿ ಮೊಗಲರು ಹೋರಾಡಿದರೆ, ಸಂತಾಜಿ ಘೋರ್ಪಡೆಯ ನಾಯಕತ್ವದಲ್ಲಿ ಮರಾಠರು ಹಾಗೂ ಬಿಚ್ಚುಗತ್ತಿ ಭರಮಣ್ಣ ನಾಯಕನ ನಾಯಕತ್ವದಲ್ಲಿ ಚಿತ್ರದುರ್ಗದವರು ಒಟ್ಟಾಗಿ ಹೋರಾಡಿದುದನ್ನು ಈಗಾಗಲೇ ಗಮನಿಸಿದ್ದೇವೆ. ಈ ಕದನದಲ್ಲಿ ಮೊಗಲರು ಪೂರ್ತ ಸೋಲನ್ನನುಭವಿಸಿ ಅಪಖ್ಯಾತಿಗೀಡಾದರು. ದೊಡ್ಡೇರಿ ಕದನದ ಮಟ್ಟಿಗೆ, ಮೊಗಲರು ಮತ್ತು ಮರಾಠರ ನಡುವೆ ಚಿತ್ರದುರ್ಗ ಜಿಲ್ಲೆಯಲ್ಲಿ ನೇರವಾಗಿ ನಡೆದ ಸಂಘರ್ಷವೆಂದರೆ ಇದೇ ಎಂಬ ಕಾರಣಕ್ಕಾಗಿಯೇ ದಕ್ಷಿಣಭಾರತದ ಚರಿತ್ರೆಯಲ್ಲಿ ಈ ಕದನ ಪ್ರಾಮುಖ್ಯತೆ ಪಡೆದುಕೊಂಡಿದೆಯೆಂಬುದು ದಿಟ.
ಈವರೆಗಿನ ಅಧ್ಯಯನಗಳು ದೃಢಪಡಿಸಿರುವಂತೆ, ಮೊಗಲರು ಮತ್ತು ಮರಾಠರ ನಡುವೆ ಈ ಯುದ್ಧ ನಡೆದುದು ಒಟ್ಟು ನಾಲ್ಕುದಿನಗಳ ಕಾಲ. ನಾಲ್ಕನೇ ದಿನ ನಡೆದ ಕದನದ ಎಡೆಯೇ ದೊಡ್ಡೇರಿ (ಹಳೇದೊಡ್ಡೇರಿ). ಅಂತಿಮ ದಿನದಂದು ಚಿತ್ರದುರ್ಗದ ಸೇನೆ ಈ ಕದನದಲ್ಲಿ ನೇರವಾಗಿ ಭಾಗವಹಿಸಿ ಮರಾಠರಿಗೆ ನೆರವಾಯಿತಲ್ಲದೆ, ತನ್ನ ಪ್ರಯತ್ನದಲ್ಲಿ ಯಶಸ್ವಿಯಾಯಿತು. ಈಗಾಗಲೇ ಸ್ಪಷ್ಟಪಟ್ಟಿರುವಂತೆ, ಈ ಅಂತಿಮ ದಿನದ ಕದನ ನಡೆದುದು ೧೯೬೯ ಜನವರಿ ೫ ರಂದು. ಸಿರಾ ಸುಬೇದಾರ ಸೈಯದ್ ಖಾಸಿಂಖಾನನೊಡನೆ ಈ ಕದನದಲ್ಲಿ ಭಾಗವಹಿಸಿದ್ದ ಇತರ ಸರದಾರರೆಂದರೆ, ಮೊಗಲ್ ಸಾಮ್ರಾಟ ಔರಂಗಜೇಬನ ಪರವಾಗಿ ಬಂದಿದ್ದ ಹಾಗೂ ರಾಜಮನೆತನಕ್ಕೆ ಸೇರಿದ್ದ ಖಾನಜಾದ್‌ಖಾನ್ ಅಥವಾ ಇಮ್ಮಡಿ ರುಹುಲ್ಲಾಖಾನ್, ಮುಹಮ್ಮದ್ ಮುರಾದ್‌ಖಾನ್, ಈತನ ಮಗ ಖುದಾದಾದ್, ಮಿರ್ಜಾ ಹಸನ್, ಸಾಜ್‌ಶಿಕನ್‌ಖಾನ್, ಹಿಮ್ಮತ್‌ಖಾನ್‌ ಮೊದಲಾದವರು. ಹಾಗೆಯೇ, ಚಿತ್ರದುರ್ಗದ ಪರವಾಗಿ ನಾಯಕತನದ ಫೌಜುದಾರಿ ಹೊಂದಿ ಕುದುರೆಮಂದಿ (ಅಶ್ವಪಡೆ) ಮತ್ತು ಕಾಲುಮಂದಿಯೊಡನೆ ಭಾಗವಹಿಸಿದವರೆಂದರೆ ಕುಡುತಿನಿ ವೆಂಕಣ್ಣ. ಹೊಳಲ್ಕೆರೆ ಬೊಮ್ಮಣ್ಣ (ಭಾವ ಬೊಮ್ಮಣ್ಣ) ಮತ್ತು ದಳವಾಯಿ ಚಿಕ್ಕಣ್ಣ. ಸಂತಾಜಿ ಘೋರ್ಪಡೆಯ ವಿನಾ ಇತರ ಮರಾಠಾ ಸರದಾರರ ಹೆಸರುಗಳು ತಿಳಿದುಬರುವುದಿಲ್ಲ. ಇವೆಲ್ಲವೂ ಈಗಾಗಲೇ ಚರ್ಚೆಗೊಳಪಟ್ಟಿರುವ ಅಂಶಗಳು.
ದೊಡ್ಡೇರಿ ಕದನಕ್ಕೆ ಸಂಬಂಧಿಸಿದ ವಿವರಗಳು ದೊರೆಯುವುದು ಫಾರ್ಸೀ ಕೃತಿಗಳು, ಮರಾಠೀ ದಾಖಲೆಗಳು ಹಾಗೂ ಚಿತ್ರದುರ್ಗ ನಾಯಕ ಅರಸರ ವಂಶಾವಳಿಗಳಿಂದ; ಹಾಗೂ ಮುಖ್ಯವಾಗಿ, ಈ ಕದನವನ್ನು ಪ್ರತ್ಯೇಕವಾಗಿ ವರ್ಣಿಸುವ ಹಾಗೂ ಕನ್ನಡದಲ್ಲಿರುವ ‘ದೊಡ್ಡೇರಿಯ ಕಾಳಗ’ (ದೊಡ್ಡೇರಿಯ ಜಗಳ/ದೊಡ್ಡೇರಿವಿಜಯ) ಎಂಬ ಜನಪದ ಕಥನಗೀತೆಯಿಂದ. ಈ ಕಥನಗೀತೆಯನ್ನು ಸಂಗ್ರಹಿಸಿದವರು ಇದನ್ನು ‘ಲಾವಣಿ’ಯೆಂತಲೂ ಕರೆದಿದ್ದಾರೆ. ಉಳಿದಂತೆ, ಬಿಡಿಯಾಗಿ ಪ್ರಕಟಗೊಂಡಿರುವ ಜನಪದಗೀತೆಗಳು, ಕೈಫಿಯತ್ತುಗಳಲ್ಲಿ ಈ ಕದನದ ಪ್ರಸ್ತಾಪ ತೀರಾ ಕ್ವಚಿತ್ತಾಗಿ ಕಂಡುಬರುವುದುಂಟು.
‘ದೊಡ್ಡೇರಿಯ ಕಾಳಗ’ ಜನಪದ ಕಥನಗೀತೆ ಅಥವಾ ಲಾವಣಿಯನ್ನು ಮೊದಲಿಗೆ ಗಮನಿಸಿದವರು ಚಿತ್ರದುರ್ಗದ ಸಂಶೋಧಕ ಹುಲ್ಲೂರು ಶ್ರೀನಿವಾಸ ಜೋಯಿಸರು. ಪ್ರಸಿದ್ಧ ಇತಿಹಾಸಕರ ಪ್ರೊ.ಜಿ.ಎಸ್. ದೀಕ್ಷಿತ್ ಮತ್ತು ಜೋಯಿಸರು ಈರ್ವರೂ ಒಟ್ಟಿಗೆ ೧೯೫೪ರಲ್ಲಿ (ರಣ) ದೊಡ್ಡೇರಿಯಲ್ಲಿ ಈ ಕಥನಗೀತೆಯನ್ನು ಸಂಗ್ರಹಿಸಿದರು.
[1]ಪ್ರೊ. ದೀಕ್ಷಿತರು ಈ ಕಥನಗೀತೆಯನ್ನು ೧೯೭೯ರಲ್ಲಿ ‘ದೊಡ್ಡೇರಿ ಕಾಳಗ’ ಎಂಬ ಶೀರ್ಷಿಕೆಯಲ್ಲಿ ಪ್ರಕಟಿಸಿದರು.[2]ತಮ್ಮ ಟಿಪ್ಪಣಿಯಲ್ಲಿ ಈ ಕಥನಗೀತೆಯನ್ನು ಕುರಿತು ಸ್ಥೂಲವಾಗಿ ವಿವೇಚಿಸಿದ್ದಾರೆ ಪ್ರೊ. ದೀಕ್ಷಿತ್. ಇತಿಹಾಸಕಾರ ಜಾದೂನಾಥ ಸರ್ಕಾರರ ‘ಹೌಸ್ ಆಫ್ ಶಿವಾಜಿ’ (೧೯೪೮) ಮತ್ತು ಎಂ.ಎಸ್. ಪುಟ್ಟಣ್ಣನವರ ‘ಚಿತ್ರದುರ್ಗದ ಪಾಳಯಗಾರರು’ (೧೯೨೪) ಗ್ರಂಥಗಳನ್ನು ಆಧಾರವಾಗಿ ಬಳಸಿಕೊಂಡಿದ್ದಾರೆ. ದೊಡ್ಡೇರಿಕೋಟೆಯಲ್ಲಿ ಮೊಗಲರು ಆಶ್ರಯಪಡೆದು ಹೋರಾಡಿದ ಸಂದರ್ಭವನ್ನು ಈ ಆಧಾರಗ್ರಂಥಗಳಿಂದಲೇ ನಿರೂಪಿಸಿದ್ದಾರೆ. ಈ ಕಥನಗೀತೆಯಲ್ಲಿರುವ ಯುದ್ಧಸಂಬಂಧಿ ವಿವರವನ್ನು ಸಂ‌ಗ್ರಹರೂಪದಲ್ಲಿ ಕೊಡುವುದರೊಡನೆ, ಈ ಗೀತೆಯನ್ನು ಪರಿಚಯಿಸುವ ಹಾಗೂ ಇದು ಒಳಗೊಂಡಿರುವ ಪ್ರಮುಖ ಚಾರಿತ್ರಿಕಾಂಶಗಳನ್ನು ಎತ್ತಿ ಹೇಳುವ ಪ್ರಯತ್ನವನ್ನಷ್ಟೆ ಮಾಡಿದ್ದಾರೆ ಪ್ರೊ.ದಿಕ್ಷಿತ್.
ಪ್ರೊ. ದೀಕ್ಷಿತ್ ನಿರೂಪಿಸಿರುವಂತೆ, ‘ದೊಡ್ಡೇರಿಯ ಕಾಳಗವು’ ದೊಡ್ಡೇರಿ ಕದನದ ವಿವರಗಳನ್ನು ಸಂಕ್ಷಿಪ್ತವಾಗಿ ದಾಖಲಿಸಿದೆ; ಹಾಗೆ ಚಿತ್ರದುರ್ಗದ ಅರಸ ಬಿಚ್ಚುಗತ್ತಿ ಭರಮಣ್ಣನಾಯಕನ ಪ್ರತಾಪವನ್ನು ಹೊಗಳುವ ಉದ್ದೇಶ ಇದರದು. ಈ ಕಥನಗೀತೆಯನ್ನು ರಚಿಸಿದವನು ‘ಸಂಪಿಗೆಸಿದ್ದನ ವರಕುಮಾರ’. ಇದು ಕವಿಯ ನಿಜನಾಮವಾಗಿರದೆ ಕಾವ್ಯನಾಮವಾಗಿರಬಹುದು. ಈತ ಚಿತ್ರದುರ್ಗದ ನಿವಾಸಿಯಾಗಿದ್ದು, ಭರಮಣ್ಣ ನಾಯಕನ ಆಸ್ಥಾನದಲ್ಲಿದ್ದ. ಗೀತೆಯನ್ನು ಮರಾಠರ ಪ್ರಸ್ತಾಪವಿಲ್ಲ; ಆದರೆ ಸಿರಾ ಸುಬೇದಾರ ಸೈಯದ್ ಖಾಸಿಂಖಾನನ ವೃತ್ತಾಂತವಿದೆ. ಹಾಗೆಯೇ, ಕಂಚಿಯಲ್ಲಿದ್ದ ಶಂಕರನಾರಾಯಣನೆಂಬವನ ಪ್ರಸ್ತಾಪವಿದೆ. ಚಿತ್ರದುರ್ಗದವರ ಪೈಕಿ ಭಾವ ಬೊಮ್ಮಣ್ಣ, ದಳವಾಯಿ ಚಿಕ್ಕಣ್ಣ, ಮಂತ್ರಿ ಗುಂಟನೂರು ಮಲ್ಲಪ್ಪ – ಇವರ ಹೆಸರುಗಳನ್ನು ಪ್ರಸ್ತಾಪಿಸುತ್ತದೆ. ಭರಮಣ್ಣನಾಯಕನನ್ನು ‘ಬೆಂಕಿಭರಮೇಂದ್ರ’ನೆಂದು ಕರೆದಿರುವುದು ಗಮನಾರ್ಹ. ಭರಮಣ್ಣನಾಯಕನ ವ್ಯಕ್ತಿತ್ವ, ದುರ್ಗದ ಸೈನಿಕರ ಪೋಷಾಕು, ಯುದ್ಧಸಂದರ್ಭ, ಪರಿಸರ ಮೊದಲಾದ ಸಂಗತಿಗಳು ಈ ಕಥನಗೀತೆಯಲ್ಲಿವೆ. ಯುದ್ಧದಲ್ಲಿ ಸೋತ ಖಾಸಿಂಖಾನನು ತನ್ನ ಚಕ್ರವರ್ತಿ ಔರಂಗಜೇಬನ ಆಗ್ರಹಕ್ಕೆ ತುತ್ತಾಗಬಾರದೆಂದು ‘ಹಕ್ಕಜ್ಜಿನಾಮೆ ಕುಡಿದು ಡೇರಾದ ಒಳಗೆ ಸತ್ತಿದ್ದ’ ಎಂಬ ಅಂಶವನ್ನು ಎತ್ತಿ ಹೇಳಲಾಗಿದೆ.
ಈ ಕಥನಗೀತೆಯಲ್ಲಿ ಬರುವ ಎಲ್ಲ ಶಬ್ದಗಳ ಅರ್ಥ ಹೇಳುವುದು ಸಾಧ್ಯವಿಲ್ಲ; ಹಾಡಿದವರು ಸರಿಯಾಗಿ ಹೇಳಿರಲಿಕ್ಕಿಲ್ಲ, ಬರೆದುಕೊಳ್ಳುವಾಗಲೂ ತಪ್ಪಾಗಿರಬಹುದೆಂದಿದ್ದಾರೆ ಪ್ರೊ.ದೀಕ್ಷಿತ್. ಇವರು ಸಮರ್ಥಿಸಿರುವಂತೆ, ಚಿತ್ರದುರ್ಗದ ಪಾಳೆಯಗಾರ, ಇವರ ಅಧಿಕಾರಿಗಳು ಮತ್ತು ಇವನ ಕೈಕೆಳಗಿನ ಪಾಳೆಯಗಾರರ ಬಗೆಗೆ ಈ ಕಥನಗೀತೆ ಹೇಳುವುದನ್ನು ನಾವು ನಂಬಬಹುದು; ಏಕೆಂದರೆ ಈ ವಿಷಯಗಳೆಲ್ಲ ಈ ಗೀತೆಯನ್ನು ರಚಿಸಿದವನಿಗೆ ಚೆನ್ನಾಗಿ ಪರಿಚಯವಿದ್ದವು ಇತ್ಯಾದಿ.
‘ದೊಡ್ಡೇರಿಯ ಕಾಳಗ’ ಕಥನಗೀತೆಯನ್ನು ಪ್ರಕಟಿಸುವುದರೊಡನೆ ಚಿತ್ರದುರ್ಗ ನಾಯಕರ ಚರಿತ್ರೆ ಅಧ್ಯಯನಕ್ಕೆ ಇನ್ನೊಂದಷ್ಟು ವಿಸ್ತರಣೆಯ ಅವಕಾಶವನ್ನೊದಗಿಸಿದ್ದಾರೆ ಪ್ರೊ. ದೀಕ್ಷಿತ್. ಚಿತ್ರದುರ್ಗ ನಾಯಕ ಅರಸರ ಚರಿತ್ರೆಗೆ ಸಂಬಂಧಿಸಿದ ಪ್ರಕಟಿತ ಆಕರಗಳ ಸಾಲಿಗೆ ಇವರು ಪ್ರಕಟಿಸಿದ ಪ್ರಸ್ತುತ ಕಥನಗೀತೆಯೊಂದು ಹೊಸ ಸೇರ್ಪಡೆ. ಇದು ನಂಬಲರ್ಹ ಹಲವಾರು ಚಾರಿತ್ರಿಕಾಂಶಗಳನ್ನು ಹೊಂದಿದೆಯೆಂಬುದನ್ನು ಒಪ್ಪಿಕೊಳ್ಳಲೇಬೇಕು. ಆದರೆ ಪ್ರೊ. ದೀಕ್ಷಿತರು ಈ ಕಥನಗೀತೆಗೆ ಬರೆದಿರುವ ಟಿಪ್ಪಣಿ ಅಥವಾ ಪ್ರಸ್ತಾವನೆ ಕೆಲವು ಮಿತಿಗಳಿಂದ ಕೂಡಿದೆ. ಇದು ಸಹಜವೂ ಹೌದು. ಚಿತ್ರದುರ್ಗ ನಾಯಕ ಅರಸರ ಚರಿತ್ರೆಯ ಪೂರ್ಣ ಪರಿಚಯ ಇವರಿಗೆ ಇಲ್ಲದಿರುವುದೇ ಇದಕ್ಕೆ ಕಾರಣವೆನ್ನಬಹುದು. ಹೀಗಾಗಿ ಈ ಕಥನಗೀತೆಯನ್ನು ಅಧಿಕೃತವಾಗಿ ಹಾಗೂ ಸಮಗ್ರವಾಗಿ ವಿಶ್ಲೇಷಿಸಲು ಇವರಿಂದ ಸಾಧ್ಯವಾಗಿಲ್ಲ. ಇಲ್ಲಿಯ ಮಿತಿಗಳೆಂದರೆ, ಪ್ರಸ್ತುತ ಕಥನಗೀತೆಯಲ್ಲಿಯ ಎಲ್ಲ ಚಾರಿತ್ರಿಕಾಂಶಗಳನ್ನು ಪೂರ್ತಿ ಗಮನಿಸದಿರುವುದು; ಅದರಲ್ಲೂ ದೊಡ್ಡೇರಿ ಕದನಸಂಬಂಧಿ ಸೂಕ್ಷ್ಮ ವಿವರಗಳನ್ನು ವಿಸ್ತಾರವಾಗಿ ನಿರೂಪಿಸದಿರುವುದು; ಜಾದೂನಾಥ ಸರ್ಕಾರ್ ಮತ್ತು ಎಂ.ಎಸ್.ಪುಟ್ಟಣ್ಣನವರ ಕೃತಿಗಳ ವಿನಾ ಲಭ್ಯವಿರುವ ಇನ್ನಿತರ ಪೂರಕ ಆಕರಗಳನ್ನು ಪರಿಗಣಿಸದಿರುವುದು ಹಾಗೂ ಪರಾಮರ್ಶಿಸದಿರುವುದು ಇತ್ಯಾದಿ. ಏನೇ ಇದ್ದರೂ ಇವರ ಇಲ್ಲಿಯ ಉದ್ದೇಶವಾದರೂ ಒಂದು ಪ್ರಮುಖ ಚಾರಿತ್ರಿಕ ದಾಖಲೆಯನ್ನು ಕುರಿತು ಸರಳವಾಗಿ ನಿರೂಪಿಸುವುದಷ್ಟೇ ಎಂಬುದು ಸ್ಪಷ್ಟ.
‘ದೊಡ್ಡೇರಿಯ ಕಾಳಗ’ ಜನಪದ ಕಥನಗೀತೆಯಲ್ಲಿ ಕಂಡುಬರುವ ಹಾಗೂ ಪ್ರೊ.ದೀಕ್ಷಿತರ ವಿವರಣೆ ಒಳಗೊಳ್ಳದಿರುವ ಕೆಲವು ಗಮನಾರ್ಹ ಚಾರಿತ್ರಿಕಾಂಶಗಳನ್ನು ಕುರಿತು ಇಲ್ಲಿ ಪ್ರಸ್ತಾಪಿಸಬಹುದು. ಈ ಕಥನಗೀತೆ ಆರಂಭಗೊಳ್ಳುವುದು, ಸಿರಾ ಸುಬೇದಾರ ಸೈಯದ್ ಖಾಸಿಂಖಾನನು ಶಂಕರನಾರಾಯಣ ಎಂಬವನನ್ನು ಕಂಚಿಯಲ್ಲಿ ಭೇಟಿಮಾಡಿ ಹಣ (ಪೊಗದಿ) ವಸೂಲು ಮಾಡಲು ಹಗೆಯವನ (ದುರ್ಗದರಸನ) ಮೇಲೆ ದಂಡೆತ್ತಿ ಹೋಗುವುದಾಗಿ ಚರ್ಚಿಸುವುದರಿಂದ ; ಹಾಗೂ ದುರ್ಗದ ಮೇಲೆ ದಾಳಿಮಾಡಲು ಹೊಂಚುಹಾಕುವುದರಿಂದ. ಆ ನಂತರ ಇದರ ನಿರೂಪಣೆ ಮುಂದುವರೆಯುವುದು ಹೀಗೆ: ದಾಳಿಯ ಸುದ್ದಿ ತಿಳಿದ ಮಂತ್ರಿ ಗುಂಟನೂರು ಮಲ್ಲಪ್ಪ ಅದನ್ನು ಭರಮಣ್ಣ ನಾಯಕನಿಗೆ ಮುಟ್ಟಿಸುವುದು; ಸಿಟ್ಟಿಗೆದ್ದ ‘ಬೆಂಕಿ ಭರಮಣ್ಣ ನಾಯಕ’ನು ಹೊಸದುರ್ಗ, ಹೊಳಲ್ಕೆರೆ, ಸಂತೆಬೆನ್ನೂರುಗಳಿಂದ ಕಾಲುದಳವನ್ನು ದುರ್ಗಕ್ಕೆ ಕರೆಸಿಕೊಳ್ಳುವುದು; ಭಾವ ಬೊಮ್ಮಣ್ಣ ಮತ್ತು ದಳವಾಯಿ ಚಿಕ್ಕಣ್ಣರನ್ನು ಬರಮಾಡಿಕೊಳ್ಳುವುದು; ಖಾಸಿಂಖಾನನ ದಂಡನ್ನು ದೊಡ್ಡೇರಿಕೋಟೆಯ ಬಳಿ ಮಧ್ಯಾಹ್ನದ ಸುಡುಬಿಸಿಲಿನ ಸಂದರ್ಭದಲ್ಲಿ ಎದುರಿಸುವುದು; ಮೊಗಲರನ್ನು ದೊಡ್ಡೇರಿಕೆರೆ ಏರಿಯ ಮೇಲೆ ಮತ್ತು ಅದರ ಹಿಂದೆ ಓಡಾಡಿಸಿಕೊಂಡು, ಹಾರಾಡಿಕೊಂಡು ಕಡಿಯುವುದು; ಯುದ್ಧದಲ್ಲಿ ಸೋಲನ್ನುಂಡ ಖಾಸಿಂಖಾನನು ತನ್ನ ಚಕ್ರವರ್ತಿ ಔರಂಗಜೇಬನಿಗೆ ಮುಖ ತೋರಿಸಲಾಗದೆ ಆತ್ಮಹತ್ಯೆ ಮಾಡಿಕೊಳ್ಳುವುದು ಇತ್ಯಾದಿ.
ಪ್ರಸ್ತುತ ಕಥನಗೀತೆ ಒದಗಿಸುವ ಈ ಮೇಲಿನ ಕೆಲವಂಶಗಳನ್ನು ಇಲ್ಲಿ ಸ್ಥೂಲವಾಗಿ ವಿಮರ್ಶಿಸುವುದಾದರೆ, ಸೈಯದ್ ಖಾಸಿಂಖಾನನು ಕಂಚಿಯಲ್ಲಿ ಶಂಕರನಾರಾಯಣನನ್ನು ಭೇಟಿಮಾಡಿ ಚರ್ಚಿಸುವುದು ಚಿತ್ರದುರ್ಗ ಚರತ್ರೆಯ ಮಟ್ಟಿಗೆ ಒಂದು ಹೊಸ ಅಂಶ. ಇವರೀರ್ವರ ನಡುವೆ ನಡೆದ ಮಾತುಕತೆ ಹಾಗೂ ಪ್ರತಿರೋಧಗಳು ಗೀತೆಯ ಆರಂಭದಲ್ಲಿ ಸೂಚ್ಯವಾಗಿ ಬಂದಿವೆ. ಇದರ ಹಿನ್ನೆಲೆಯೇನೊ ಸದ್ಯಕ್ಕೆ ತಿಳಿಯದು. ಹಾಗೆಯೇ, ಶಂಕರ ನಾರಾಯಣನ ಬಗೆಗೂ ಖಚಿತವಾಗಿ ತಿಳಿದುಬರುವುದಿಲ್ಲ. ಖಾಸಿಂಖಾನನು ದುರ್ಗದವರ ಮೇಲೆ ದಂಡೆತ್ತಿ ಬರಲು ಇದ್ದ ಕಾರಣವಾದರೂ ಕಪ್ಪಸಲ್ಲಿಕೆಗೆ ಸಂಬಂಧಿಸಿದುದು. ಅಲ್ಲದೆ, ೧೬೯೦ರ ಯುದ್ಧದಲ್ಲಿ ಖಾಸಿಂಖಾನನು ದುರ್ಗದವರ ಮೇಲೆ ನಡೆಸಿದ ದೌರ್ಜನ್ಯದ ಕಾರಣವಾಗಿ, ದುರ್ಗದವರ ಮೊಗಲರ ಒತ್ತಡವನ್ನು ನಿವಾರಿಸಲೋಸುಗ ಮರಾಠರನ್ನು ಓಲೈಸತೊಡಗಿದುದೂ ಈ ಖಾನನನ್ನು ರೇಗಿಸಿದ್ದಿತು.
ಈ ಕಥನಗೀತೆಯ ಪ್ರಕಾರ, ಸೈಯದ್ ಖಾಸಿಂಖಾನನಿಗೆ ಇದ್ದ ಜವಾಬ್ದಾರಿಯಾದರೂ ಚಿತ್ರದುರ್ಗವನ್ನು ವಶಪಡಿಸಿಕೊಳ್ಳುವುದು; ಅಂದರೆ ಹೊತ್ತು ಮುಳುಗಿದ ಒಂಬತ್ತು ಗಳಿಗೆಯಿಂದ ಹನ್ನೊಂದು ಗಳಿಗೆಯ ಒಳಗೆ, ಅಂದರೆ ರಾತ್ರಿ ಸುಮಾರು ೧೦ ರಿಂದ ೧೧ ಗಂಟೆಯ ಒಳಗೆ, ಗಾರೆಬಾಗಿಲಿನ ತನಕ ಲಗ್ಗೆ ಹಾಕುವುದು. ಈ ಗಾರೆಬಾಗಿಲು ಎಂಬುದು ದುರ್ಗದ ಕೋಟೆಯ ಎರಡನೇ ಮುಖ್ಯ ಮಹಾದ್ವಾರ. ಗೀತೆಯನ್ನು ರಚಿಸಿದವನು ಇದನ್ನು ಸಾಂಕೇತಿಕವಾಗಿ ಇಲ್ಲಿ ಸೂಚಿಸಿದ್ದರೂ ದುರ್ಗದ ಷಹರನ್ನು ಹಿಡಿಯುವುದು ಖಾಸಿಂಖಾನನ ಹವಣಿಕೆಯಾಗಿದ್ದಿತೆಂದು ಇಲ್ಲಿ ಭಾವಿಸಬಹುದು. ಇದರ ಸುಳಿಯನ್ನು ತಿಳಿದ ಗುಂಟನೂರು ಮಲ್ಲಪ್ಪ ಈ ಸುದ್ದಿಯನ್ನು ಓಲೆಯ ಮೂಲಕ ಭರಮಣ್ಣ ನಾಯಕನಿಗೆ ತಿಳಿಸುತ್ತಾನೆ.
ಖಾಸಿಂಖಾನನು ದುರ್ಗದ ಮೇಲೆ ದಾಳಿನಡೆಸಲು ಹವಣಿಸಿರುವನೆಂದು ತಿಳಿದ ಭರಮಣ್ಣ ನಾಯಕನಿಗೆ ಅಪಾರ ಕೋಪ ಬರುತ್ತದೆ. ‘ಅಯ್ಯಯ್ಯೊ ಧಗಡಿ (ಧೂರ್ತ), ನೀ ಹೊಕ್ಕಲ್ಲಿ ಬಿಡೆನೊ’ ಎಂಬ ಸಂಕಲ್ಪದೊಡನೆ, ಹೊಸದುರ್ಗ, ಹೊಳಲ್ಕೆರೆ, ಸಂತೆಬೆನ್ನೂರುಗಳಿಂದ ಸೇನೆ (ಕಾಲುಮಂದಿ)ಯನ್ನು ಕರೆಸಿಕೊಳ್ಳುತ್ತಾನೆ. ಇದನ್ನು ಭಾವ ಬೊಮ್ಮಣ್ಣ ಮತ್ತು ದಳವಾಯಿ ಚಿ‌ಕ್ಕಣ್ಣರ ವಶಕ್ಕೆ ಕೊಟ್ಟು ಮುಂದಿನ ಕ್ರಮಕ್‌ಎಕ ಆದೇಶಿಸುತ್ತಾನೆ. ದುರ್ಗದ ಗಡಿಗಳಲ್ಲಿ ಜಮಾವಣೆಯಾಗಿದ್ದ ಸೇನೆ (ಭಂಟರು), ಗೌಡಾಳಿ(ಗೌಡಿಹಳ್ಳಿ?) ಠಾಣ್ಯದ ಮಂದಿಯೂ ಸೇರುತ್ತಾರೆ. ಇವರೆಲ್ಲರನ್ನೂ ಸೇರಿಸಿಕೊಂಡು ಮೊಗಲರು ಚಲಿಸುವ ಮಾರ್ಗದ ಕಣಿವೆಯನ್ನು ಅಡ್ಡಗಟ್ಟಲು ಸೂಚಿಸಲಾಗುತ್ತದೆ. ಹರ್ತಿಕೋಟೆ, ದೊಡ್ಡೇರಿ, ಐಮಂಗಲಗಳು ಆವರಿಸಿದಂತೆ ಸೇನಾಚಲನೆ ಕಂಡುಬರುತ್ತದೆ. ಭರಮಣ್ಣನಾಯಕನ ಸಾಮರ್ಥ್ಯಕ್ಕೆ ಯಾರೂ ಸಾಟಿಯಿಲ್ಲವೆಂಬಂತೆ ಭಾಸವಾಗುತ್ತದೆ. ಚಿತ್ರದುರ್ಗಕ್ಕೆ ಬರುವ ಎಲ್ಲ ಮಾರ್ಗಗಳಲ್ಲೂ ಕಾವಲಿಗಾಗಿ ಸೇನೆಯನ್ನಿರಿಸಿದುದು ಇದರಿಂದ ದೃಢಪಡುತ್ತದೆ. ಆದರೆ ಸೈಯದ್ ಖಾಸಿಂಖಾನನು ದುರ್ಗದವರೆಗೆ ಬರಲು ಸಮರ್ಥನಿರಲಿಲ್ಲವೆನ್ನುವುದು ಸ್ಪಷ್ಟ. ಮರಾಠರನ್ನು ಹೊಡೆದೋಡಿಸುವುದಷ್ಟೆ ಅವನ ಮುಂದಿದ್ದ ಗುರಿ.
ಇಲ್ಲಿ ಪ್ರಸ್ತಾಪಿಸಬೇಕಾದ ಸಂಗತಿಯೆಂದರೆ, ಚಿತ್ರದುರ್ಗ ನಾಯಕರ ವಂಶಾವಳಿಯು, ಖಾಸಿಂಖಾನನು ತಳಕಿನಿಂದ ದೊಡ್ಡೇರಿವರೆಗೆ ಲಡಾಯಿ ಮಾಡುತ್ತಾ ಹೋಗಿ ದೊಡ್ಡೇರಿ ಕೋಟೆಯೊಳಗೆ ಹೊಕ್ಕನೆಂದು ಹೇಳುತ್ತದೆ. ಅಂದರೆ ಈ ಕದನ ನಡೆದ ಪ್ರದೇಶದ ಒಟ್ಟು ವ್ಯಾಪ್ತಿಯು ಚಳ್ಳಕೆರೆ ಕಸಬಾ ಹಾಗೂ ಅದೇ ತಾಲ್ಲೂಕಿನ ತಳಕು, ದೊಡ್ಡ ಉಳ್ಳರ್ತಿ, ಚಿಕ್ಕ ಉಳ್ಳರ್ತಿ (ಉಳ್ಳರ್ತಿಕಾವಲ್), ದುಗ್ಗವಾರ, ಯಾದಲಗಟ್ಟೆ, ಕಾಲುವೇಹಳ್ಳಿ, ಭರಮಸಾಗರ, ನಗರಂಗದೆ ಮೊದಲಾದ ಗ್ರಾಮಗಳನ್ನೊಳಗೊಂಡಿದ್ದಿತೆನ್ನಬಹುದು. ಇಲ್ಲೆಲ್ಲ ಚಿತ್ರದುರ್ಗದ ದಂಡು ಬೀಡುಬಿಟ್ಟಿದ್ದಿರಬೇಕು. ಈ ಪ್ರದೇಶಗಳಲ್ಲಿ ಕತ್ತಿ-ಗುರಾಣಿ ಮೊದಲಾದ ಯುದ್ಧೋಪಕರಣಗಳು ಇಂದಿಗೂ ದೊರೆಯುವುದುಂಟು. ಅಲ್ಲದೆ, ಚಳ್ಳಕೆರೆ ಪಕ್ಕದಲ್ಲಿರುವ ಕಾಟಪ್ಪನಹಳ್ಳಿಯ ಕೋಟೆ ಪರಿಸರದಲ್ಲಿ ಹಾಗೂ (ರಣ) ದೊಡ್ಡೇರಿ ಗ್ರಾಮದ ಹಳೆಯ ಊರಿನಲ್ಲಿ ನೂರಾರು ಸಂಖ್ಯೆಯಲ್ಲಿ ದೊರೆತಿರುವ ವಿವಿಧ ಗಾತ್ರದ ಕಲ್ಲುಗುಂಡುಗಳು ಸಹಾ ಕದನದ ಸಂದರ್ಭದಲ್ಲಿ ಇಲ್ಲೆಲ್ಲ ದುರ್ಗದ ಸೇನೆ ಬೀಡುಬಿಟ್ಟಿದ್ದುದನ್ನು ಸಮರ್ಥಿಸುತ್ತವೆ. ಸಾಮಾನ್ಯವಾಗಿ ಇಂಥಾ ಕಲ್ಲು ಗುಂಡುಗಳನ್ನು ‘ಫಿರಂಗಿಗುಂಡು’ಗಳೆಂದು ಕರೆಯುವುದು ರೂಢಿಯಲ್ಲಿದೆ. ಆದರೆ ಇವು ‘ಸಿಡಿಗುಂಡು’ಗಳಾಗಿರದೆ, ಸಿಡಿಮದ್ದು (Gunpowder) ತುಂಬಿಸಿಕೊಂಡ ಫಿರಂಗಿಗಳ ಬಾಯಿಗೆ ಅಡ್ಡಲಾಗಿ ಜಡಿಯುವ ‘ಬಿರಾಣೆ’ (> ಬಿರಾಣಾ -A Grain, as of Gunpowder; ಬಿರಡೆ – A Cork) ಗುಂಡುಗಳಾಗಿರುತ್ತವೆ.
ಮೇಲೆ ನೋಡಿದಂತೆ, ಭರಮಣ್ಣ ನಾಯಕನು ತನ್ನ ಕೈಕೆಳಗಿದ್ದ ಹೊಸದುರ್ಗ, ಹೊಳಲ್ಕೆರೆ ಮತ್ತು ಸಂತೆಬೆನ್ನೂರು ಪಾಳೆಯಗಾರರಿಂದ ಕಾಲುದಳಗಳನ್ನು ದುರ್ಗಕ್ಕೆ ಕರೆಸಿಕೊಂಡನೆಂಬ ಅಭಿಪ್ರಾಯ ಹೊಂದಿದ್ದಂತೆ ತೋರುತ್ತದೆ. ಪ್ರೊ.ದೀಕ್ಷಿತ್. ಆದರೆ ಹೊಸದುರ್ಗ ಮತ್ತು ಹೊಳಲ್ಕೆರೆಗಳು ಚಿತ್ರದುರ್ಗ ರಾಜ್ಯಕ್ಕೊಳಪಟ್ಟಿದ್ದ ಗಡಿದುರ್ಗಗಳಾಗಿದ್ದವೇ ವಿನಾ ಸ್ವತಂತ್ರ ಪಾಳೆಯಪಟ್ಟುಗಳಲ್ಲ. ಹಾಗೆಯೇ, ಈ ಅವಧಿಯಲ್ಲಿ, ಸಂತೇಬೆನ್ನೂರು ಪ್ರದೇಶವು ದುರ್ಗದ ಆಡಳಿತ ಪ್ರಭಾವಕ್ಕೊಳಪಟ್ಟಿದ್ದಿತೇ ವಿನಾ ಅದರ ಭಾಗವಾಗಿರಲಿಲ್ಲ.
ದೊಡ್ಡೇರಿ ಕದನ ನಡೆದ ಸಂದರ್ಭದ ಕೆಲವು ಸೂಕ್ಷ್ಮ ವಿವರಗಳನ್ನು ನೀಡುತ್ತದೆ. ಈ ಕಥನಗೀತೆ. ಇಲ್ಲಿ ಬರುವ ಯುದ್ಧವಿವರವಾದರೂ ಮೊಗಲರು ದೊಡ್ಡೇರಿಕೋಟೆಯಲ್ಲಿ ಆಶ್ರಯ ಪಡೆದುಕೊಂಡ ಸಂದರ್ಭದ್ದು; ಅಂದರೆ, ನಾಲ್ಕನೇ ದಿನದ್ದು, ಪರ್ಷಿಯನ್ ದಾಖಲೆಗಳು ಬೆಳಗ್ಗೆಯೇ ಆರಂಭವಾದ ಮೊದಲನೇ ದಿನದ ಕದನವು ನಾಲ್ಕನೇ ದಿನದವರೆಗೆ ಮುಂದುವರೆದ ಬಗೆಗೆ ಸೂಚನೆ ನೀಡುತ್ತದೆ. ಈ ಕಥನಗೀತೆಯು ಕೊಡುವ ಸೂಚನೆಯಂತೆ, ಪ್ರಾಯಶಃ ನಾಲ್ಕನೇ ದಿನದ ಕದನವು ಮಧ್ಯಾಹ್ನದ ವೇಳೆಗೆ ತೀವ್ರಗೊಂಡಿತು. ಮರಾಠರು ಮತ್ತು ದುರ್ಗದವರ ಸಂಯುಕ್ತದಂಡಿನ ಏಟನ್ನು ತಾಳಲಾರದೆ ಖಾಸಿಂಖಾನನ ಸೇನೆ ದೊಡ್ಡೇರಿಕೋಟೆಯ ಬಳಿ ‘ಮಟ ಮಟ ಮಧ್ಯಾಹ್ನ, ಚಟ ಚಟನೆ ಕಾಯುವ ಬಿಸಿಲಿನಲ್ಲಿ, ನೆಗ್ಗಿಲುಮುಳ್ಳು ತುಂಬಿದ ಬಯಲಿನಲ್ಲಿ, ಕಂಚಿಕಟ್ಟೆಯ ಹಿಂದಕ್ಕೆ’ ಸರಿಯುತ್ತಿದ್ದಿತು.
ಮೊಗಲ್‌ಸೇನೆಯ ಪರಿಸ್ಥಿತಿ ಹೇಗಿದ್ದಿತೆಂದರೆ, ತಮ್ಮ ಮೇಲೆ ದಾಳಿಮಾಡಿದವರಿಂದ ಸುಲಿಗೆಗೊಳಗಾಗಬೇಕಾಯಿತು. ಎತ್ತುಗಳ ಮೇಲೆ ಹೇರು (ಸರಕು) ಗಳನ್ನು ಸಾಗಿಸುತ್ತಿದ್ದ ಮೊಗಲ್ ಸೈನಿಕರನ್ನು ಸಂಯುಕ್ತಪಡೆಯವರು ಸುತ್ತುವರೆದು, ‘ಎತ್ತಿನ ಮೇಲಿರುವುದು ಯಾವ ಹೇರಣ್ಣ? ಮೂಟೆಯ ಮೂಲೆ ಕತ್ತರಿಸಣ್ಣ. ಎತ್ತುಗಳ ಮೂಗುದಾಣ ಬಿಚ್ಚಣ್ಣ. ನಾವು ಹಣಕಾಸಿನ ಮೇಲೆ ಆಸೆ ಮಾಡುವವರಲ್ಲಣ್ಣ!” ಎನ್ನುತ್ತಲೇ ಎಲ್ಲ ಸರಕನ್ನೂ ಇಳಿಸಿಕೊಂಡರೆಂಬ ಸೂಚನೆ ದೊರೆಯುತ್ತದೆ.
[1] ಈ ಕಥನಗೀತೆಯನ್ನು ‘ದೊಡ್ಡೇರಿಕಾಳಗ’ ಎಂಬ ಶೀರ್ಷಿಕೆಯಲ್ಲಿ ಜೋಯಿಸರು ತಮ್ಮ ಸ್ವಹಸ್ತದಿಂದಲೇ ಪ್ರತಿ ಮಾಡಿರುತ್ತಾರೆ. ಇದರ ‘ಕಾರ್ಬನ್ ಪ್ರತಿ’ ಈ ಲೇಖಕನ ಸಂಗ್ರಹದಲ್ಲಿರುತ್ತದೆ. ಅಲ್ಲದೆ, ಪ್ರೊ.ದೀಕ್ಷಿತರು ಜೋಯಿಸರು ಪ್ರತಿ ಮಾಡಿಕೊಂಡ ಕಥನಗೀತೆಯ ಪಾಠವನ್ನು ಬಳಸಿಕೊಂಡಿರುವರೆಂಬುದಕ್ಕೆ ಅವರ ಲೇಖನದಲ್ಲೇ ಸೂಚನೆ ದೊರೆಯುತ್ತದೆ.
[2] ನೋಡಿ : ಶ್ರೀಕಂಠತೀರ್ಥ (ತೀ.ನಂ.ಶ್ರೀ. ಸ್ಮಾರಕಗ್ರಂಥ), ಪು. ೬೩೩-೬೩೯.
ದೊಡ್ಡೇರಿ ಕದನ (೩)
ಸಂಯುಕ್ತಪಡೆಯವರು ಪ್ರಾಯಶಃ ದೊಡ್ಡೇರಿ ರಣಾಂಗಣದಿಂದ ಹಿಂದಕ್ಕೆ ಸರಿಯುತ್ತಿದ್ದ ಅಥವಾ ಕದನಕ್ಷೇತ್ರದಿಂದ ನಿರ್ಗಮಿಸುತ್ತಿದ್ದ ಮೊಗಲ್ ಸೈನಿಕರ ಮೇಲೆ ದಾಳಿಮಾಡಿ ಸುಲಿದುದು ಒಂದು ಪರಿಯದಾದರೆ, ಇನ್ನೊಂದೆಡೆ ದುರ್ಗದ ದಂಡಿನವರು ‘ಅಯ್ಯಯ್ಯೋ ಧಗಡಿ ನೀ ಹೊಕ್ಕಲ್ಲಿ ಬಿಡೆನೊ’ ಎಂಬ ತಮ್ಮ ದೊರೆಯ ರೋಷವನ್ನು ಮೊಗಲರತ್ತ ತಿರುಗಿಸಿ ಅವರನ್ನು ಒಂದೇ ಸಮನೆ ಕತ್ತರಿಸತೊಡಗಿದುದು ಇನ್ನೊಂದು ಪರಿಯದು. ಹಳೆಯ ದ್ವೇಷದಿಂದ ಕುದಿಯುತ್ತಿದ್ದ ಭರಮಣ್ಣ ನಾಯಕನಿಗೆ, ಮೊಗಲರನ್ನು ನಾಶಪಡಿಸಲು ಇದಕ್ಕಿಂತ ಉತ್ತಮ ಅವಕಾಶ ಇನ್ನೆಲ್ಲಿ ದೊರೆತೀತು? ಇದರ ಅರಿವಿದ್ದ ದುರ್ಗದ ಸೈನಿಕರ ರೋಷ ಈ ಸಂದರ್ಭದಲ್ಲಿ ಇನ್ನಷ್ಟು ಹೆಚ್ಚಿದ್ದಿತೆನ್ನಬಹುದು. ಇದೊಂದು ಭೀಕರ ಪ್ರಸಂಗವೆಂದರೂ ಸರಿಯೇ. ಈ ಕಥನಗೀತೆಯು ಈ ಸಂದರ್ಭವನ್ನು ಯಥಾವತ್ತಾಗಿ ದಾಖಲಿಸಿ ಕೊಂಡಿದೆಯೆನ್ನಬಹುದು.
ಈ ಕದನ ಸಂದರ್ಭದಲ್ಲಿ ಜರುಗಿದ ಕೆಲವು ಸ್ವಾರಸ್ಯಕರ ಸಂಗತಿಗಳನ್ನು ದಾಖಲಿಸಿಕೊಂಡಿದೆ ಈ ಕಥನಗೀತೆ. ಮೊಗಲ್‌ಸೇನೆಯ ಡೇರೆಗಳ ಮೇಲೆ ದುರ್ಗದ ಸೇನೆ ನಡೆಸಿದ ದಾಳಿಯಿಂದಾಗಿ ದಿಗ್ಭ್ರಾಂತರಾದ ಮೊಗಲ್ ಸೈನಿಕರು, ವ್ಯಾಪಾರಿಗಳಂತೆ, ಕೃಷಿಕೂಲಿಕಾರರಂತೆ, ಬೇಟೆಗಾರರಂತೆ ಸೋಗುಹಾಕಿ ಜೀವ ಉಳಿಸಿಕೊಳ್ಳಲು ಪರದಾಡಿದ ಸ್ವಾರಸ್ಯಕರ ಚಿತ್ರಣ ಇಲ್ಲಿ ದೊರೆಯುತ್ತದೆ. ‘ಹೊದ್ದ ಗುಡಾರವನ್ನು ಹೊಕ್ಕು ಕಡಿಯುವಾಗ’ ಮೊಗಲ್ ಸೈನಿಕರು ತಾವು ಬಣಜಿಗರೆಂದೂ ಬೆಳ್ಳುಳ್ಳಿ ಮಾರುವವರೆಂದೂ; ಅವರನ್ನು ಕಟ್ಟೆ (ಕಂಚಿಕಟ್ಟೆ)ಯ ಮೇಲೆ ಓಡಾಡಿಸಿಕೊಂಡು ಗದುಬಿ/ಗದುಮಿಕೊಂಡು ಕಡಿಯುವಾಗ ತಾವು ಒಕ್ಕಲಿಗರೆಂದೂ (ಕೃಷಿಕೂಲಿಯಾಳುಗಳು) ಕೂಲಿಮಾಡಲು ಬಂದಿರುವೆವೆಂದೂ; ದೊಡ್ಡೇರಿಕೆರೆ ಏರಿಯ ಹಿಂದೆ ಹಾರಾಡಿಕೊಂಡು ಕಡಿಯುವಾಗ ತಾವು ಬೇಡರೆಂದೂ ಬೇಟೆಯಾಡಲು ಬಂದಿರುವೆವೆಂದೂ ಗೋಗರೆಯುತ್ತಾರೆ. ಇದು ಕದನದ ತೀವ್ರತೆಯನ್ನು ಮನಗಾಣಿಸುತ್ತದೆ.
ಈ ಕದನದಲ್ಲಿ ೧/೩ ರಷ್ಟು ಮೊಗಲ್ ಸೇನೆ ನಾಶವಾಯಿತೆಂದು ಹೇಳಲಾಗಿದೆ. ಹಾಗಯೇ, ಎಲ್ಲ ಪಕ್ಷದವರೂ ಸೇರಿ ಈ ಸಂದರ್ಭದಲ್ಲಿ ಕನಿಷ್ಠ ೫೦,೦೦೦ ಸೈನಿಕರು ಮಡಿದಿರಬಹುದೆಂದು ಭಾವಿಸಲಾಗಿದೆ. ಈ ಯುದ್ಧದ ಭೀಕರತೆಯನ್ನು ಸಮರ್ಥಿಸುವ ಉದಾಹರಣೆಯೊಂದನ್ನು ಗಮನಿಸುವುದಾದರೆ, ಈ ಕೋಟೆಯ ನಿವೇಶನದಿಂದ ಪೂರ್ವಕ್ಕೆ ಅನತಿದೂರದಲ್ಲಿ ಸ್ಥಳೀಯರು ಗುರುತಿಸುವ ‘ಹುಳುವಿನಒಡ್ಡು’ ಎಂಬ ತಗ್ಗುಪ್ರದೇಶವೊಂದಿದೆ. ಇದು ಯುದ್ಧಸಂದರ್ಭದಲ್ಲಿ ಹತ್ಯೆಗೀಡಾದ ಅಸಂಖ್ಯ ಸೈನಿಕರ ದೇಹಗಳನ್ನು ತಂದು ರಾಶಿಹಾಕಲಾಗಿದ್ದ ಗುಂಡಿ ಎನ್ನಲಾಗುತ್ತದೆ. ಮೃತದೇಹಗಳಿಗೆ ಎಷ್ಟೋ ದಿನಗಳವರೆಗೆ ಹುಳುಗಳು ಮುತ್ತಿಕೊಂಡಿದ್ದರಿಂದ ಇದನ್ನು ಹುಳುವಿನಒಡ್ಡು ಎಂದೇ ಗುರುತಿಸಿ ಕರೆಯುವಂತಾಯಿತೆನ್ನಬಹುದು. ಈ ಪರಿಸರದಲ್ಲಿ ಆಯುಧ ಇತ್ಯಾದಿ ವಸ್ತುಗಳು ದೊರಕುತ್ತಿದ್ದ ಬಗೆಗೆ ಸೂಚನೆ ದೊರೆಯುತ್ತದೆ.
ನಾಲ್ಕನೇ ದಿನ ಮೊಗಲರ ಪಾಲಿಗೆ ದುರಂತವೆನಿಸಿತು. ದೊಡ್ಡೇರಿಕೋಟೆಯ ಸಂಯುಕ್ತ ಪಡೆಗಳ ವಶವಾಯಿತು. ಸೈಯದ್ ಖಾಸಿಂಖಾನನು ತನ್ನ ಡೇರೆಯೊಳಗೆ ಮೃತನಾಗಿದ್ದುದು ಸುದ್ದಿಯಾಯಿತು. ಇದರಿಂದ ಮೊಗಲ್ ಸರದಾರರೂ ಸೈನಿಕರೂ ಧೃತಿಗೆಟ್ಟರು; ಮರಾಠರೊಡನೆ ಒಪ್ಪಂದವೇರ್ಪಡಿಸಿಕೊಳ್ಳಲು ತೀರ್ಮಾನಿಸಿದರು. ಅಂತಿಮವಾಗಿ ದೊಡ್ಡೇರಿ ಕೋಟೆಯು ದುರ್ಗದವರ ಅಧೀನಕ್ಕೆ ಬಂದಿತು. ಮುಖ್ಯವಾಗಿ, ಖಾಸಿಂಖಾನನು ಆತ್ಮಹತ್ಯೆ ಮಾಡಿಕೊಳ್ಳಲು ಇದ್ದ ಕಾರಣವಾದರೂ ಅಫೀಮಿನ ಅಭಾವವೆನ್ನಲಾಗಿದೆ. ಸಮಕಾಲೀನ ಆಧಾರಗಳ ಪ್ರಕಾರ, ಅಫೀಮು ಸೇವನೆಯ ಚಟವುಳ್ಳ ಈತನಿಗೆ ಮೂರುದಿನಗಳಕಾಲ ಅದು ದೊರೆಯದೆ ಹೋದುದಕ್ಕೆ ಮೃತನಾದ. ಆದರೆ ದೊಡ್ಡೇರಿ ಕದನದ ಸೋಲಿನಿಂದ ಮೊಗಲರ ಗೌರವಕ್ಕೆ ಕುಂದುಂಟಾಯಿತೆಂದು ಬಗೆದು ಹಾಗೂ ಈ ಸೋಲಿಗೆ ತಾನೇ ಕಾರಣನೆಂದು ಭಾವಿಸಿ, ಅದರ ಆಘಾತದಿಂದ ಚೇತರಿಸಿಕೊಳ್ಳಲಾರದೆ ಹಾಗೂ ತನ್ನ ಸಾಮ್ರಾಟ ಔರಂಗಜೇಬನಿಗೆ ಮುಖ ತೋರಿಸಲು ಧೈರ್ಯ ಸಾಲದೆ ಆತ್ಮಹತ್ಯೆ ಮಾಡಿಕೊಂಡನೆಂಬ ಅಭಿಪ್ರಾಯವೂ ಇದೆ.
ಪ್ರಸ್ತುತ ಕಥನಗೀತೆ ಸಹಾ ಖಾಸಿಂಖಾನನು ಆತ್ಮಹತ್ಯೆ ಮಾಡಿಕೊಂಡುದನ್ನು ಹಾಗೂ ಪರ್ಶಿಯನ್ ಆಕರಗಳಲ್ಲಿಯ ಮಾಹಿತಿಯನ್ನು ಸಮರ್ಥಿಸುತ್ತದೆ. ಖಾಸಿಂಖಾನನು ‘ಸಿಟ್ಟಿನ ದೊರೆ ಕೈಯಲ್ಲಿ ಸಿಕ್ಕಬಾರದೆಂದು ಹಾಗೂ ದಕ್ಕಬಾರದೆಂದು ಹಕ್ಕಜ್ಜಿನಾಮೆ ಕುಡಿದು ಡೇರೆಯಲ್ಲಿ ಸತ್ತಿದ್ದ’ನೆಂತಲೇ ಹೇಳುತ್ತದೆ. ಇಲ್ಲಿ ಅಫೀಮಿನ ಪ್ರಸ್ತಾಪವಿಲ್ಲ. ಆದರೆ ‘ಹಕ್ಕಜ್ಜಿನಾಮೆ’ಯೆಂಬ ಮೂಲಿಕೆ (ಔಷಧಿ)ಯ ಪ್ರಸ್ತಾಪವಿದ್ದು, ಇದು ಹೊಸ ಅಂಶವಾಗಿದೆ. ಈ ಮೂಲಿಕೆಯು ಯಾವುದೋ ಸಸ್ಯದಿಂದ ತಯಾರಿಸಿದ ದ್ರವರೂಪದ ವಿಷವಿರಬಹುದು. ಇದನ್ನು ಸ್ಪಷ್ಟ ಪಡಿಸಲಾಗಿದ್ದರೂ ಖಾಸಿಂಖಾನನ ಸಾವಿಗೆ ಕಾರಣವೆನಿಸಿದ ನಿರ್ದಿಷ್ಟ ‘ವಿಷ’ದ ಬಗೆಗೆ ನೇರ ಸೂಚನೆ ದೊರೆಯುವುದು ಈ ಕಥನಗೀತೆಯಲ್ಲಿ ಮಾತ್ರ ಎನ್ನಲಡ್ಡಿಯಿಲ್ಲ.
ಚಿತ್ರದುರ್ಗ ಸಂಸ್ಥಾನದ ಪರವಾಗಿ ದೊಡ್ಡೇರಿ ಕದನದಲ್ಲಿ ಭಾಗವಹಿಸಿದ್ದ ಕೆಲವು ಪ್ರಮುಖ ವ್ಯಕ್ತಿಗಳ ಬಗೆಗೆ ಪ್ರಸ್ತಾಪಿಸುತ್ತದೆ ಪ್ರಸ್ತುತ ಕಥನಗೀತೆ. ಒಂದು ವ್ಯತ್ಯಾಸವೆಂದರೆ, ಚಿತ್ರದುರ್ಗ ನಾಯಕರ ವಂಶಾವಳಿಯಲ್ಲಿ ಕುಡುತಿನಿ ವೆಂಕಣ್ಣ ಮತ್ತು ಹೊಳಲ್ಕೆರೆ ಬೊಮ್ಮಣ್ಣರ ಹೆಸರುಗಳನ್ನು ಕಾಣಿಸಿದ್ದರೆ, ಹೊಳಲ್ಕೆರೆ ಬೊಮ್ಮಣ್ಣ ಅಥವಾ ಭಾವ ಬೊಮ್ಮಣ್ಣನೊಡನೆ ದಳವಾಯಿ ಚಿಕ್ಕಣ್ಣನನ್ನೂ ಪ್ರಸ್ತಾಪಿಸುತ್ತದೆ ಈ ಕಥನಗೀತೆ. ಕುಡುತಿನಿ ವೆಂಕಣ್ಣನ ಬಗೆಗೆ ಮೌನವಹಿಸಿದೆ ಇದು. ಏನೇ ಇದ್ದರೂ ಕಥನಗೀತೆಯಲ್ಲಿ ಪ್ರಸ್ತಾಪಗೊಂಡಿರುವ ವ್ಯಕ್ತಿಗಳ ಹಿನ್ನೆಲೆ ಅರಿಯುವುದು ಈ ಅಧ್ಯಯನದ ಮಟ್ಟಿಗೆ ಮುಖ್ಯವಾಗುತ್ತದೆ.
ಈ ಕಥನಗೀತೆಯಲ್ಲಿ ಮೊದಲಿಗೆ ಕಾಣಿಸಿಕೊಳ್ಳುವವರು ‘ರಾಜೇಶ್ರೀ’ ಬಿಚ್ಚುಗತ್ತಿ ಭರಮಣ್ಣನಾಯಕ ಮತ್ತು ಗುಂಟನೂರು ಮಲ್ಲಪ್ಪ. ಭರಮಣ್ಣ ನಾಯಕ (ಬೆಂಕಿ ಭರಮೇಂದ್ರ)ನನ್ನು ಹೊರತುಪಡಿಸಿದರೆ, ಗುಂಟನೂರು ಮಲ್ಲಪ್ಪ ಪ್ರಮುಖನೆನಿಸುತ್ತಾನೆ. ಈ ಗುಂಟನೂರು ಮಲ್ಲಪ್ಪ ಅಥವಾ ಮಲ್ಲಯ್ಯನು ಭರಮಣ್ಣನಾಯಕ ಅರಸನಾಗುವುದಕ್ಕಿಂತ ಮೊದಲೇ ದುರ್ಗದ ಹಿಂದಿನ ಅರಸರ ಬಳಿ ಚಾಕರಿ ಕೈಗೊಂಡವನು. ಭರಮಣ್ಣನಾಯಕನು ಸಿಂಹಾಸನವನ್ನು ಪರಿಗ್ರಹಿಸಿದಾಗ ಈತ ಆತನ ಪ್ರಧಾನಿಯಾಗಿ ನೇಮಕಗೊಂಡ. ದುರ್ಗದ ಚರಿತ್ರೆಯಲ್ಲಿ ಕಂಡುಬರುವ ಪ್ರಮುಖ ಹಾಗೂ ಪ್ರಭಾವಿ ಪ್ರಧಾನಿಗಳ ಪೈಕಿ ಈತನೂ ಒಬ್ಬ.
ಹೊಳಲ್ಕೆರೆ ಬೊಮ್ಮಣ್ಣನು ಭರಮಣ್ಣನಾಯಕನಿಗೆ ಭಾವನಾಗಬೇಕಿತ್ತೆಂಬುದು ಈ ಕಥನಗೀತೆಯಿಂದ ತಿಳಿಯುತ್ತದೆ. ದುರ್ಗದ ಅರಸರು ಆಡಳಿತದಲ್ಲಿ ತಮ್ಮ ಸ್ವಬಂಧುಗಳು, ಅಂದರೆ ಕುಮಾರರು, ಮೈದುನರು, ಅಳಿಯಂದಿರು, ಭಾವಂದಿರು ಮೊದಲಾದವರಿಗೂ ಪ್ರಾಶಸ್ತ್ಯ ನೀಡಿದ್ದರು. ಇಲ್ಲಿ ಪ್ರಸ್ತಾಪಗೊಂಡಿರುವ ಭಾವ ಬೊಮ್ಮಣ್ಣನಾಗಲಿ, ದಳವಾಯಿ ಚಿಕ್ಕಣ್ಣನಾಗಲಿ ಭರಮಣ್ಣನಾಯಕನು ಅರಸನಾಗುವುದಕ್ಕಿಂತ ಮೊದಲೇ ದುರ್ಗದ ಸೇವೆಯಲ್ಲಿದ್ದವರು. ಇವರೀರ್ವರೂ ಶೌರ್ಯ-ಸಾಮರ್ಥ್ಯಗಳಿಗೆ ಹೆಸರಾದವರೆಂದು ವ್ಯಕ್ತಪಡುತ್ತದೆ. ಉದಾಹರಣೆಗೆ, ದಳವಾಯಿ ಚಿಕ್ಕಣ್ಣ ಅಥವಾ ಚಿಕ್ಕಪ್ಪನು ಚಿತ್ರದುರ್ಗದ ಆರನೇ ದೊರೆ ಚಿಕ್ಕಣ್ಣನಾಯಕ (೧೬೭೫-೧೬೮೬)ನ ಕಾಲದವನಾಗಿದ್ದು, ೧೬೮೪ರ ಬೂದಿಹಾಳು (ಶ್ರೀರಾಂಪುರ) ಕಾಳಗದಲ್ಲಿ ದಂಡನಾಯಕನಾಗಿ ಕಾರ್ಯನಿರ್ವಹಿಸಿದ; ಭರಮಣ್ಣನಾಯಕನ ಕಾಲದಲ್ಲಿ ಪ್ರಸಿದ್ಧವೆನಿಸಿದ ಈ ದೊಡ್ಡೇರಿ ಕದನದಲ್ಲಿ ದಳವಾಯಿಯಾಗಿ ದುರ್ಗದ ಸೇನೆಯನ್ನು ನಡೆಸುವ ಗೌರವಕ್ಕೂ ಪಾತ್ರನಾದ.
ವ್ಯಕ್ತಿಗಳಲ್ಲದೆ, ಭರಮಣ್ಣನಾಯಕನ ಉಡುಗೆ-ತೊಡುಗೆ, ಅಲಂಕರಣ, ಬಿರುದು-ಬಾವಲಿ ಸೇನೆಯವರ ಸಮವಸ್ತ್ರ, ಶಸ್ತ್ರಾಸ್ತ್ರ, ವಾದ್ಯ, ಪರಿಚಾರಕರು, ಪರಿವಾರದವರು ಇತ್ಯಾದಿ ವಿವರವನ್ನು ಈ ಕಥನಗೀತೆ ಸಂಗ್ರಹಿಸಿಕೊಟ್ಟಿದೆ. ಇದರಲ್ಲಿಯ ಒಂದೆರಡು ಅಂಶಗಳತ್ತ ಪ್ರೊ.ದೀಕ್ಷಿತರೂ ಗಮನ ಸೆಳೆದಿದ್ದಾರೆ. ಆದರೆ ಈ ಮಾಹಿತಿಯನ್ನು ಪ್ರತ್ಯೇಕವಾಗಿ ಹಾಗೂ ವಿವರವಾಗಿ ಪರಿಶೀಲಿಸಿಬೇಕಿದೆ. ಹಾಗೆಯೇ, ಈ ಕಥನಗೀತೆಯು ಪ್ರಸ್ತಾಪಿಸುವ ‘ಕಂಚಿಕಟ್ಟೆ’ ಎಂಬ ಎಡೆ(ಕೆರೆ/ಕುಂಟೆ?)ಯನ್ನು ಹಳೇದೊಡ್ಡೇರಿ ಪರಿಸರದಲ್ಲಿ ಶೋಧಿಸುವ ಪ್ರಯತ್ನವಿನ್ನೂ ಸಫಲವಾಗಿಲ್ಲ.
ಫಾರ್ಸೀ ಮತ್ತು ಮರಾಠೀ ಆಕರಗಳು ಒದಗಿಸುವ ದೊಡ್ಡೇರಿ ಕದನದ ವಿವರಗಳಿಗಿಂತ ಭಿನ್ನವಾಗಿ ಕೆಲವು ಸೂಕ್ಷ್ಮ ಸಂದರ್ಭಗಳನ್ನು ಹಾಗೂ ವಿವರಗಳನ್ನು ಈ ಜನಪದ ಕಥನಗೀತೆ ಒದಗಿಸುತ್ತದೆನ್ನುವುದು ಸ್ಪಷ್ಟ. ಈ ಕದನಕ್ಕೆ ಸಂಬಂಧಿಸಿದಂತೆ, ಚಿತ್ರದುರ್ಗ ನಾಯಕ ಅರಸರ ವಂಶಾವಳಿಗಳಲ್ಲಿಯ ಮಾಹಿತಿಗಿಂತ ಅಧಿಕ ಮಾಹಿತಿಯನ್ನು ಈ ಕಥನಗೀತೆ ಒಳಗೊಂಡಿದ್ದು, ಇದು ಈ ಗೀತೆಯ ಮಹತ್ವವನ್ನು ಮನಗಾಣಿಸಿಕೊಡುತ್ತದೆ. ಇಷ್ಟಾದರೂ ಈ ಕಥನಗೀತೆಯ ಬೇರೆ ಮಗ್ಗಲುಗಳನ್ನು ಇನ್ನಷ್ಟು ವಿಶದವಾಗಿ ಗಮನಿಸಿ ಸಮಗ್ರವಾಗಿ ನಿರೂಪಿಸಲು ಇರುವ ಸಾಧ್ಯತೆಯನ್ನು ತಳ್ಳಿಹಾಕುವಂತಿಲ್ಲ.
೩. ದೊಡ್ಡೇರಿ ಕಾಳಗದ ಲಾವಣಿ
ಖಾಶೀಂಖಾನ ಶಂಕರನಾರಾಯಣ ಕಂಚಿಯಲಿಬ್ಬರೂ ಭೇಟಿ ಆಗಿ |
ಹಗೆಯವನ ಮೇಲೆ ಹಣವಿಗೆ ಹೋಗುತ್ತೇನೆ | ಪಗದೀಗೆ ಹೋಗುತ್ತೇನೆ |
ದುರ್ಗದ ವಜೀರನ ದಾರಿಬಿಡೆಂದಾ  || ೧ ||
ದಾರಿಬಿಡಲೀಕೆ ನೀ ಯಾವೂರ ಧೊರೆಯೊ |
ನೀ ಎಂತೂರ ಧೊರೆಯೋ |
ಮುಂದಕ್ಕೆ ಹೋದರೆ ಆಣೆ | ಇಳಿಸೆಂದ ದಂಡಾ         || ೨ ||
ಹೊತ್ತು ಮುಳುಗಿದಾ ವಂಭತ್ತು ಗಳಿಗ್ಯಾಗೆ |
ಹನ್ನೊಂದು ಗಳಿಗ್ಯಾಗೆ |
ತಕ್ಕೋಬೇಕಂತೆ ಗಾರೆಬಾಗಿಲ ತನಕ         || ೩ ||
ಇಂತಪ್ಪ ಸುದ್ದಿಯನು ಗುಂಟನೂರು ಮಲ್ಲಪ್ಪ ಕೇಳಿ
ಬೆಂಕಿ ಭರಮೇಂದ್ರಗೆ | ಓಲೆಯ ಬರದಾ       || ೪ ||
ಬಂದಂಥ ಓಲೆಯನು ಕುಂತೊಮ್ಮೆ ಓದಿಸಿದ
ನಿಂತೊಮ್ಮೆ ಓದಿಸಿದ |
ಐಯ್ಯಯ್ಯೋ ಧಗಡಿ ನೀ ಹೊಕ್ಕಲ್ಲಿ ಬಿಡೆನೋ  || ೫ ||
ಹೊಸದುರ್ಗದ ಮಂದಿ | ಹೊಳಲ್ಕೆರೆಠಾಣ್ಯವು |
ಸಂತೆಬೆನ್ನೂರು ಮಂದಿ | ಮುಂಚೆ ಬರಲೆಂದಾ         || ೬ ||
ಭಾವ ಬೊಮ್ಮಣ್ಣ | ದಳವಾಯಿ ಚಿಕ್ಕಣ್ಣ |
ಕಾಲಮಂದಿಯ ಕರಕೊಂಡು |
ಕಣಿವೆಯ ಕಟ್ಟೆಂದಾ        || ೭ ||
ಗಡಿಗಾಳಾ ಭಂಟಾರು | ಗೌಡಾಳಿಠಾಣ್ಯವೂ |
ಹರತಿ ದೊಡ್ಡೇರಿ ಐಮಂಗಲ ಸಹವಾಗಿ |
ನಿನಗ್ಯಾರು ಎದುರೋ | ಗಾಧುರಿಹೆಬ್ಬುಲಿಗೆ |
ಗಾಧುರಿಮಾನ್ಯನಿಗೇ | ಚಂದ್ರಗಾವಿ
ಬಿರುದು ಮಾನ್ಯನಿಗೆ        || ೮ ||
ಹಸುರು ಸತ್ತಿಗೆಯು | ಹಾಕುವ ವುಡಾಸ |
ಹರಿಸುವೋ ವುಡಾಸವೊ ಪಾವಡ | ಬೀಸೋ ಬೀಸಣಿಗೆ |
ವಂಕಿನ ಮಲ್ಲಿಗೆ | ಚಿನ್ನದ ಕಾಸಿ |
ಚಿಗರುವ ಕೊನೆಮೀಸೆ | ತಿದ್ದಿ ಎಳೆಮೀಸೆ |
ಕೆನ್ನೆಲೋಲಾಡಾಡುವೋ ಮುತ್ತಿನ ತುರಾಯ |
ವತ್ತಿದಮೀಸೆ | ಮೆರಗು ಚನ್ಮುರಿಯು |
ಕತ್ತರಿ ಬಾಕು ಕೈಲಿ ಕಠಾರಿ | ಇಟ್ಟ ಭಂಡಾರ ವಿಭೂತಿ ಭಸ್ಮಾಂಗ |
ಕಟ್ಟಿ ಕಸೆ ಸಣ್ಣಗಂಬಳಿ |
ಬುರುಡೆ ಹಡಪದ ಸಂಚಯವು |
ಕಾಳಂಜಿ ಗಿಂಡಿಯರು |
ವೈಯಾರದಿಂದ ಓಲಗ
ಹೊಡೆಯುವ ಭೇರಿ | ಹಿಡಿಯುವ ಸಪೂರಿ |
ನುಡಿಸೋದು ತಂಬೂರಿ    || ೯ ||
ಗಾರೆಬಾಗಿಲು ಬಿಟ್ಟು ಓಡೋದು ಐಶ್ವರ್ಯವ
ಗಾರೆಬಾಗಿಲು ಬಿಟ್ಟು ಹೊರಡುವುದ ಕಂಡಾ
ತಾನಿಲ್ಲಿಂದ ಕಂಡಾ ||
ಮುರಿದು ಖಾಸೀಂಖಾನನು ದೊಡ್ಡೇರಿ ಬಿದ್ದಾ  || ೧೦ ||
ಮಟ ಮಟ ಮಧ್ಯಾನ್ಹ | ಚಟನೆಕಾಯುವ ಬಿಸಿಲಾಗೆ |
ನೆಗ್ಗಲಮುಳ್ಳಾಗೆ | ಕಂಚಿಕಟ್ಯಾಗೆ |
ಹಿಂದಕ್ಕೋತಿತು ಖಾಸಿಂಖಾನನ ದಂಡು |      || ೧೧ ||
ಎತ್ತಿನ ಮೇಲಿರುವೋದು | ಅದು ಯಾತರ ಹೇರಣ್ಣ
ಮೂಲೆ ಕೋಯಣ್ಣ | ಮೂಗಾವುದ ಚಲ್ಲಣ್ಣ
ಹಣಕಾಸಿನ ಮೇಲೆ | ಆಸೆ ಮಾಡುವವನಲ್ಲಾ |
ಅಯ್ಯಯ್ಯೊ ಧಡಿಗನೇ ಹೊಕ್ಕಲ್ಲಿ ಬಿಡೆನೊ     || ೧೨ ||
ಹೊದ್ದ ಗುಡಾರವ ಹೊಕ್ಕು ಕಡಿವಾಗ
ಬಣಿಜಿಗರು ಕಾಣಪ್ಪ | ಬೆಳ್ಳುಳ್ಳಿ ಮಾರುವರು |
ಕಟ್ಟೆಯ ಮೇಲೆ |
ಓಡಿಸಿ ಕಡಿವಾಗ ಗದಮಿಕೊಂಡು ಕಡಿವಾಗ |
ವಕ್ಕಲಿಗರು ಕಾಣಪ್ಪ | ಬಿಟ್ಟೀಯ ಬಂದೀವಿ |
ಏರಿಯ ಹಿಂದೆ ಹಾರಾಡಿ ಕಡಿವಾಗ |
ಹೊರಾಡಿ ಕಡಿವಾಗ ಬ್ಯಾಡರು ಕಾಣಪ್ಪ
ನಾವು ಬ್ಯಾಟಿಯಾ ಬಂದೀವಿ         || ೧೩ ||
ಶಿಟ್ಟೀನಾ ಧೊರೆ ಕೈಯಾಗೆ | ಸಿಕ್ಕಬಾರದೆಂದೂ
ದಕ್ಕಬಾರದೆಂದೂ |
ಹಕ್ಕಜ್ಜಿನಾಮೆ ಕುಡಿದು | ಡೇರಾದ ವಳಗೆ ಸತ್ತಿದ್ದಾ       || ೧೪ ||
ಕರಡಿಯಾ ಕೈತಾಳ ಮದ್ದಳೆ ಸುವಿಮೇಳಾ ||
ಸಂಪಿಗೆಸಿದ್ದನ ವರಕುಮಾರ         || ೧೫ ||
—-
ಕೃತಜ್ಞತೆ : ಎರಡು ಹಂತಗಳಲ್ಲಿ ಕೈಗೊಳ್ಳಲಾದ (ರಣ)ದೊಡ್ಡೇರಿಯ ಕ್ಷೇತ್ರಕಾರ್ಯದಲ್ಲಿ ಸಹಕರಿ ಸಿದವರು ದೊಡ್ಡೇರಿ ಗ್ರಾಮಪಂಚಾಯಿತಿಯ ಮಾಜಿ ಅಧ್ಯಕ್ಷ ಶ್ರೀ ಬಿ. ವೀರಣ್ಣ; ಹಾಗೂ ಹಳೇದೊಡ್ಡೇರಿಯ ಕ್ಷೇತ್ರಕಾರ್ಯದಲ್ಲಿ ಸಹಕರಿಸಿದವರು ಶ್ರೀ ಜಂಡೇಕುಂಟೆ ಗೋಸೆಪ್ಪನವರ ಸಿರುಗೊಂಡಪ್ಪ. ಕೆಲವು ಮಾಹಿತಿ ಒದಗಿಸಿದವರು ಉಪ್ಪಾರಹಟ್ಟಿಯ ಶ್ರೀ ಸಿ. ತಿಪ್ಪಣ್ಣ. ಈ ಎರಡೂ ಸ್ಥಳಗಳಲ್ಲಿ ಕೈಗೊಂಡ ಸುತ್ತಾಟಗಳಲ್ಲಿ ಜತೆಗಿದ್ದು ನೆರವಾದವರು ಚಿತ್ರದುರ್ಗ ನಾಯಕ ಅರಸರ ನೇರ ಸಂತತಿಗೆ ಸೇರಿದ ದೊಡ್ಡ (ದೊಡ್ಡೇರಿ) ಮದಕರಿನಾಯಕರ ಪೀಳಿಗೆಯವರಾದ ಚಳ್ಳಕೆರೆಯ ಶ್ರೀ ಪಿ.ಆರ್. ವೀರಭದ್ರನಾಯಕ ಮತ್ತು ಚಿತ್ರದುರ್ಗದ ಸಾಹಿತಿ ಶ್ರೀ ಎಸ್.ಆರ್. ಗುರುನಾಥ್. ಅಗತ್ಯ ಮಾಹಿತಿ ನೀಡಿ ಉಪಕರಿಸಿದವರು ಚಳ್ಳಕೆರೆಯ ಡಾ. ಮೀರಾಸಾಬಿಹಳ್ಳಿ ಶಿವಣ್ಣ, ಡಾ. ಎಸ್.ಜಿ. ರಾಮದಾಸರೆಡ್ಡಿ ಹಾಗೂ ಚಿತ್ರದುರ್ಗದ ಶ್ರೀ ಲ.ನಾಗರಾಜ ಹೊಯ್ಸಳ. ಇವರೆಲ್ಲರಿಗೂ ಈ ಲೇಖಕ ಕೃತಜ್ಞ.
ಆಕರಸಾಹಿತ್ಯ
೧. Sir Jadunath Sarkar, 1948, House of Shivaji, S.C. Sarkar and Sons Ltd.
೨. Mahadeo Govind Ranade, 1966, Rise of the Maratha Power, Government of India, Delhi
೩. B.N.Sri Sathayn (Ed.), 1967, Chitradurga District Gazetteer, Government of Mysore, Bangalore
೪. B.Muddachari, 1969, The Mysore-Maratha Relations in the 17th Century, University of Mysore, Mysore
೫. G.T.Kulkarni, 1983, The Mughal-Maratha Relations: Twenty Five Fateful Years (1682-1707), Deccan College, Pune
೬. Mark Wilks, 1989, History of Mysore, Vol.I. Asian Educational Services, New Delhi
೭. John F.Richards, 1997, The Mughal Empire, Cambridge University Press, Foundation Books, New Delhi
೮. James Grant Duff, 1999, A History of the Mahrattas, Vol. I, Cosmo Publications, New Delhi
೯. Suryanath U.Kamath, ‘The Chitradurga Chiefs and Marathas, 1695-1778,’ Maratha History Seminar (Ed. :A.G.Pawar), 1971, Shivaji University, Kolhapur
೧೦. Setumadhava Rao Pagadi, ‘News Reports from the Moghal Camp About South Karnataka’, The Quarterly Journal of the Mythic Society, Vol, LXXXII, Nos. 3-4, July-December, 1991
೧೧. ಎಂ.ಎಸ್.ಪುಟ್ಟಣ್ಣ, ೧೯೨೪, ಚಿತ್ರದುರ್ಗದ ಪಾಳಯಗಾರರು, ಬೆಂಗಳೂರು
೧೨. ಎಂ.ವಿ. ಶ್ರೀನಿವಾಸ್, ಲಕ್ಷ್ಮಣ್ ತೆಲಗಾವಿ (ಸಂ.), ೧೯೭೬, ಚಂದ್ರವಳ್ಳಿ (ಚಿತ್ರದುರ್ಗ ಜಿಲ್ಲೆಯ ಇತಿಹಾಸ ಕುರಿತ ಲೇಖನಗಳು), ಜಿಲ್ಲಾ ಇತಿಹಾಸ ಸಂಶೋಧನ ಮಂಡಳಿ, ಚಿತ್ರದುರ್ಗ
೧೩. ಜಿ.ಎಸ್.ದೀಕ್ಷಿತ್, ‘ದೊಡ್ಡೇರಿಯ ಕಾಳಗ’, ಶ್ರೀಕಂಠತೀರ್ಥ (ತೀ.ನಂ.ಶ್ರೀ. ಸ್ಮಾರಕಗ್ರಂಥ) (ಸಂ.: ಎಂ. ಚಿದಾನಂದಮೂರ್ತಿ ಮತ್ತಿತರರು), ೧೯೭೬, ತೀ.ನಂ.ಶ್ರೀ.ಸಂಸಾರವರ್ಗ, ಬೆಂಗಳೂರು

image1.jpeg




